མཚན་བྱང་།
 
 
 
༄༅།། མན་ལུང་གུ་རུའི་ལམ་ཡིག།
 
 
 
མན་ལུང་གུ་རུ།
 
 
 
བོད་རྒྱལ་ལོ།  ༢༡༣༨  ཕྱི་ལོ།  ༢༠༡༡ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
འཕྲུལ་དེབ་གཙོ་སྒྲིག་པ།	  བེ་རི་རིག་པའི་རྡོ་རྗེ།
 
བོད་རྒྱལ་ལོ།  ༢༡༣༨  ཕྱི་ལོ།  ༢༠༡༡ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

དབང་ཚད།
 
དེབ་འདིའི་དབང་ཚད་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།

འབྲེལ་བ་བྱེད་ཡུལ།
 
 
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email: rigdor77@gmail.com 
Website: www.rigzod.org

ཆེད་བརྗོད།
 
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

མཛད་པ་པོ་ངོ་སྤྲོད།
 
 
	མན་ལུང་གུ་རུ་བསོད་ནམས་དཔལ་ལམ།  གྲུབ་ཐོབ་ཆེན་པོ་མན་ལུང་གུ་རུ་ཞེས་ཡོངས་སུ་གྲགས་པ་དེ་ནི།  ཡབ་བྲན་རྟོན་ཤེས་རབ་སེང་གེ་དང་།  ཡུམ་པདྨ་རིན་ཆེན་གཉིས་ཀྱི་སྲས་སུ་ངོར་གཡུང་གི་སྟག་ལུང་དགོན་པར་རབ་བྱུང་བཞི་བའི་ས་མོ་ཕག་ཕྱི་ལོ་ ༡༢༣༩ ལོར་སྐུ་འཁྲུངས།  ཡབ་ཀྱིས་མཚན་ལྟས་ལ་བརྟགས་ཏེ་སེམས་ཅན་ལ་ཕན་ཐོགས་པའི་བྱང་ཆུབ་སེམས་དཔའ་ཞིག་འོང་ཞེས་གསུངས་ནས་ཤེས་རབ་བསྐྱེད་པའི་ཆོ་ག་དང་།  དབང་གིས་སྨིན་པར་མཛད་ཅིང་ཐོག་མའི་མཚན་ལ་མར་མེ་མཛད་ཅེས་གསོལ།  དགུང་ལོ་དགུ་བར་ཡབ་ཞི་བར་གཤེགས་པས་བླ་མ་རིན་ཆེན་རྒྱལ་མཚོ་དང་།  མཁན་པོ་ཉག་པ་བཀྲ་ཤིས་སེང་གེ་སོགས་དགེ་བའི་བཤེས་གཉེན་མང་པོ་སྤྱན་དྲངས།  གཤེགས་རྫོང་གྲུབ་རྗེས་མཁན་པོ་བཀྲ་ཤིས་སེང་གེ་དང་།  སློབ་དཔོན་རིན་ཆེན་རྒྱལ་མཚན་སོགས་དད་པའི་དགེ་འདུན་གྲངས་ཚང་བའི་དབུས་སུ་མེ་ལུག་ཕྱི་ལོ་ ༡༢༤༧ ལོའི་དཔྱིད་ཟླ་ཐ་ཆུང་གི་ཚེས་དྲུག་གི་དགོང་ཐུན་དང་པོར་རབ་ཏུ་བྱུང་།  མཚན་བསོད་ནམས་དཔལ་ཞེས་གསོལ།  ཆུང་དུས་ནས་བཟུང་འཇམ་དཔལ་མཚན་བརྗོད་ཐུགས་དམ་དུ་མཛད།  རྣལ་འབྱོར་གྱི་དབང་ཕྱུག་ཆེན་པོ་བྲན་སྟོན་མཐའ་བྲལ་གྱི་སྐྱེ་བར་གྲགས།  བྲན་སྟོན་མཐའ་བྲལ་ནི།  བྲན་སྟོན་ཤེས་རབ་སེང་གེའི་ཡབ་ཡིན་ཞིང་།  ཁོང་གིས་ཁྱིམ་རྒྱུད་འདིར་ངའི་སྐྱེ་བ་ཞིག་འོང་ཞེས་ལུང་བསྟན་གསལ་བོར་གནང་བ་ལྟར་ཡ་མཚན་པའི་རྟགས་མཚན་དང་བཅས་སྐུ་འཁྲུངས།  བྲན་སྟོན་མཐའ་བྲལ་གྱི་དབོན་རྒྱུད་དང་བཅས་པ་ད་ལྟའི་ཆར་ཡང་མྱང་སྟོད་སྟག་རྩེའི་མན་ལུང་ཟེར་བ་དེར་ཡོད་སྐད།  
དེ་ནས་བླ་མ་རིན་པོ་ཆེ་རིན་ཆེན་རྒྱ་མཚོའི་ཕྱག་ཕྱིར་དབུས་ཀྱི་གྱི་རེ་དགོན་པར་བྱོན།  སོ་སོར་ཐར་བའི་གཞུང་ལུགས་ཅི་རིགས་དང་།  བྱང་ཆུབ་མཆོག་ཏུ་སེམས་བསྐྱེད་པའི་གོ་ཆ་ཡེ་ཤེས་ཞབས་ལུགས།  གཤིན་རྗེ་གཤེད་སྨྱོས་ལུགས་ལྷ་དགུའི་དབང་།  ཡེ་ཤེས་ཞབས་ལུགས་ཀྱི་རྒྱུད་འགྲེལ་སྒྲུབ་ཐབས་སོགས་དང་།  ན་རོ་ཆོས་དྲུག་གི་དམར་ཁྲིད་སོགས་གཞུང་དང་གདམས་ངག་དུ་མ་གསན།  སླར་ཡང་འབྲི་གུང་དུ་སྐྱོབས་པ་འཇིག་རྟེན་གསུམ་མགོན་གྱི་གཅུང་རིན་པོ་ཆེའི་དྲུང་ནས་དབང་ལུང་ཁྲིད་གསུམ་མང་དུ་མནོས།  མཁས་གྲུབ་ཀྱི་སྙན་པ་ཕྱོགས་ཀུན་ཏུ་གྲགས་ཤིང་མན་ལུང་དགོན་པའི་གདན་སར་ཕེབས།  
མན་ལུང་དགོན་པ་ནི།  མྱང་ཆོས་འབྱུང་ལས།  ལོ་སྟོན་རྡོ་རྗེ་དབང་ཕྱུག་གི་མཁན་བུ་ཀྱི་ཨཱ་ཙརྱ་ཡེ་ཤེས་དབང་བོའི་མཁན་བུ་ཕྱི་ཚར་བཞིའི་ནང་ཚན་མོན་བཙུན་གཡུ་སྟོན་དང་།  ཕུག་སྟོན་ཡེ་ཤེས་ཡོན་ཏན་གཉིས་ཀྱིས་མན་ལུང་བཟུང་ངོ་།།  ཞེས་གསུངས་པ་ལྟར་ན།  གཙང་ཕྱོགས་ཀྱི་ཆེས་སྔ་ཤོས་ཀྱི་དགོན་པ་ཞིག་ཡིན་ལ།  རྗེ་འདི་ཉིད་དགོན་པ་དེར་བཞུགས་པས་མན་ལུང་གུ་རུ་ཞེས་གྲགས།
གཞན་ཡང་།  བླ་མ་དཀར་ལུང་པ་དཔལ་བཟང་པོའི་དྲུང་ནས་ཀྱེ་རྡོར།  གུར་བརྟག  གདན་བཞི།  མ་ཧཱ་མ་ཡ།  བསྲེ་འཕོའི་གདམ་ངག་སོགས་སྔོགས་ཀྱི་ཆོས་སྐོར་སོགས་དང་།  མདོའི་དགོན་པར་བླ་མ་སྨྱོས་རས་ཀྱི་དྲུང་ནས་མཚུར་ལུགས་ཀྱི་ཕག་མོའི་བྱིན་རླབས་དང་།  ཆོས་དྲུག་སོགས་ཀཾ་ཚང་ལུགས་ཀྱི་ཆོས་བཀའ་ཕལ་མོ་ཆེར་གསན་བསམ་མཛད།  ཁྱད་པར་དུ་རྗེ་བཙུན་སྒ་ལོའི་དྲུང་ནས་དུས་འཁོར་གྱི་འཁོར་ལོའི་རྒྱུད་འགྲེལ་ཆེན་ཆེན་མོ་དང་།  སྒྲུབ་ཐབས།  རྫོགས་རིམ་སྦྱོར་དྲུག་ལག་ལེན་མན་ངག་དང་བཅས་པ་རྫོགས་པར་ཞུས།  གཞན་ཡང་གཤིན་རྗེ་ནག་པོ་སྐོར་གསུམ་དང་།  དཔྱལ་བའི་གཤེད་དམར་སོགས་རྒྱུད་སྡེ་མང་པོའི་དབང་དང་རྗེས་གནང་མཐའ་ཡས་པ་དང་།  བྱམས་ཆོས་སྡེ་ལྔ།  སྤྱོད་འཇུག  ཚད་མ་རྣམ་འགྲེལ་སོགས་མདོར་ན་མདོ་སྔགས་ཀྱི་ཆོས་བཀའ་ཡོངས་སུ་རྫོགས་པར་གསན་བསམ་གནང་ཞིང་།  མན་ལུང་ལ་སོགས་པའི་ཆོས་སྡེ་རྣམས་སུ་གསང་འདུས་དང་།  དུས་འཁོར་རྒྱུད་འགྲེལ།  བྱམས་ཆོས་སོགས་ཀྱི་བཤད་པ་རྒྱ་ཆེར་མཛད།
དུས་སྐབས་དེར་ཧོར་གྱི་གཡོ་ཐབས་དང་།  ལྷ་ས་དང་འབྲི་གུང་གི་ནང་འཁྲུགས།  ས་སྐྱ་པའི་ཆགས་སྡང་གི་རྩོད་པ་སོགས་ཀྱིས་རྒྱུད་བསྐུལ་ཏེ།  ཕག་རི་རིན་ཆེན་སྒང་གི་བླ་མ་རིན་ཆེན་རྒྱལ་པོར་མན་ལུང་སོགས་གདན་ས་ཁག་གཏད་དེ།  དབེན་གནས་བྲག་ར་དང་སྡིངས་ཆེན་སོགས་སུ་ཕེབས་ནས་ལོ་ཤས་རིང་སྒྲུབ་པ་རྩེ་གཅིག་ཏུ་མཛད།  དེ་བས་ཀྱང་ལྟོས་མེད་བཞི་དང་།  དབེན་པ་གསུམ།  རྩ་རླུང་ཐིག་ལེའི་རྣལ་འབྱོར་ལ་གཅིག་ཏུ་བརྩོན་པས་སོ་སོར་སྤོང་བ་ལ་སོགས་པའི་ཉམས་རྟོགས་རྣམས་རྒྱུད་ནས་གསུང་བ་བཞིན་བྱུང་།  འོན་ཀྱང་ཚེ་ལུས་གཅིག་གིས་མཆོག་མི་འགྱུར་བའི་བདེ་བ་ཆེན་པོ་བསྒྲུབ་པ་ལ་ཆོས་ལྡན་གྱིས་རྒྱལ་བོས་བསྐྱངས་པའི་ཡུལ་གྲུ  རྒྱ་གར་འཕགས་པའི་ཡུལ་དུ་ཕེབས་དགོས་པར་དགོངས་ཏེ།  དགུང་ལོ་ཉེར་དྲུག་བཞེས་པ་ཤིང་བྱི་ཕྱི་ལོ་ ༡༢༦༤ ལོར་བལ་བོར་ཕེབས།  འཕགས་པ་ཤིང་ཀུན་དུ་ཕེབས་སྐབས་སྤྲེའུ་རྣམས་ཀྱིས་བསུ་བའི་མེ་ཏོག་གི་ཕྲེང་བ་ཕུལ་ཞིང་མཆོད་པ་བྱས་ཚེ་ས་གཡོ་བ་སོགས་ངོ་མཚར་བའི་རྟགས་བྱུང་།  ཨུ་ཁང་ཇོ་བོར་མཇལ་སྐབས་འཇའི་གུར་ཕུབ་པ་དང་།  བྷུ་ཁང་འཕགས་པ་གོམ་གང་མདུན་དུ་ཕེབས་པ་སོགས་ཡ་མཚན་པའི་རྟགས་སྣ་ཚོགས་བྱུང་།  ཧཱུཾ་ཀ་རའི་ལྷ་ཁང་དུ་མཆོད་པ་མཛད་སྐབས་ནམ་མཁའ་ནས་ཧཱུཾ་གི་སྒྲ་ཆེན་པོ་ཞིག་གྲགས་པས་དེར་ཡོད་ཐམས་ཅད་ཀྱི་རྒྱུད་ལ་མི་རྟོག་པའི་ཏིང་ངེ་འཛིན་ཡུན་རིང་དུ་སྐྱེས་པར་གྲགས།  འཕགས་ཡུལ་རྡོ་རྗེ་གདན་དུ་ཕེབས་ནས་མཆོད་འབུལ་རྒྱ་ཆེན་པོ་དང་།  བདུད་འཇོམས་ལྷ་ཁང་ཞིག་གསོ་མཛད།  དབང་མདོར་བསྟན་དང་།  སེམས་འགྲེལ་སྐོར་གསུམ་ལ་གསར་རྟོགས་ཁྱད་པར་ཅན་བྱུང་བས་མཆན་བུ་དང་ཟབ་ལམ་གྱི་ཁྲིད་ཡིག་རྣམས་མཛད།  
རེ་ཞིག་གི་ཚེ་ཕྱིར་བལ་བོར་ཕེབས་སྐབས།  སྔར་གྱི་སློབ་དཔོན་བཞི་དང་།  ལས་སྟོད་པ་འོད་ཟེར་སྙིང་པོ།  ཉང་སྟོད་སློབ་དཔོན་བསོད་ནམས་མགོན་པོ་སོགས་གདན་འདྲེན་དུ་བལ་བོར་འབྱོར།  ལམ་འབྲས་བརྒྱུད་པའི་ཚིག་རྐང་གསུངས།  དགུང་གྲངས་ཉེར་དགུ་མེ་ཡོས་ཕྱི་ལོ་ ༡༢༦༧ ལོའི་སྟོན་ཁར་དབུས་ནས་ལྷ་སའི་རི་པ་གྲགས་མགོན་དང་།  དབེན་དམར་བའི་སློབ་དཔོན་ནམ་མཁའ་དཔལ་སོགས་དཔོན་སློབ་སུམ་ཅུ་ལྷག་ཀྱང་གདན་འདྲེན་ལ་སྐྱིད་གྲོང་དུ་སླེབས་ཤིང་ཕྱིར་བོད་དུ་ཕེབས་དགོས་པའི་གསོལ་འདེབས་ཞུས།  དེ་དུས་ཁོང་གིས་ང་ཁྱེད་ཚོ་དང་མཉམ་དུ་མི་འགྲོ  ལོ་གཅིག་གི་ནང་ཚུན་ལ་ཕྱིར་འོང་ངེས།  ངའི་ཚབ་སློབ་དཔོན་བསོད་ནམས་རྒྱལ་མཚན་གྱིས་བྱོས།  མན་ལུང་བ་ཐམས་ཅད་ཀྱིས་ཁོང་གི་གསུང་ལ་ཉོན།  གསུངས་ནས་ཕྱག་ཡིག་བཅས་བསྐུར་ཏེ་ཕྱིར་བརྫངས།  
དེའི་ཕྱི་ལོ་སྟེ་ས་འབྲུག་ཕྱི་ལོ་ ༡༢༦༨ ལོར་ཕྱིར་བོད་དུ་ཕེབས།  ཡུལ་དབུས་ལྷ་སར་ཇོ་བོར་མཇལ།  མཆོད་སྤྲིན་རྒྱས་པ་བསྟར།  དབེན་གནས་རྣམས་སུ་ཕེབས་ནས་ལོ་གསུམ་རིང་ཐུགས་དམ་མཛད།  བར་སྐབས་རྣམས་སུ་བུ་སློབ་རྣམས་ལ་ཟབ་ཆོས་མང་དུ་གསུངས།  ཁྱེད་རྣམས་འཆི་བ་སུ་སྔ་བ་དང་འཕྲད་པ་སྔ་བ་ཡིན་པས་ཡན་པར་མི་འགྲོ་མཚན་བརྗོད་ཐོན་གསུངས་ནས།  འདི་ཕྱི་ཀུན་ཏུ་ཐུགས་རྗེས་འཛིན་པར་ཞལ་བཞེས་མཛད་ཅིང་སུས་ཀྱང་བཤོལ་མ་ཐེབ་པར་སླར་ཡང་དཔོན་སློབ་བཅས་འཕགས་ཡུལ་དུ་ཕེབས།  སྐབས་ཤིག་ཏུ་སློབ་མ་རྣམས་ལ་ང་འདིར་སྡོད་དགོས།  ཁྱེད་རྣམས་ཀྱིས་ཚ་བ་མི་ཐུབ་པས་ཕྱིར་བོད་དུ་སོང་ལ་བྱང་ཆུབ་གླིང་དུ་ལོ་བཅུ་གཉིས་རིང་སྒོམ་ལ་འབོད་ཅིག་གསུངས།  དེར་ཁོང་རྣམས་ཀྱིས་ངེད་རྣམས་ཀྱིས་བླ་མ་རིན་པོ་ཆེ་ནམ་མཇལ་ཞུས་པས།  ངེས་པ་མེད།  འོན་ཀྱང་མ་འོངས་པའི་དུས་སུ་དག་པའི་དབྱིངས་སུ་མཇལ་འོང་།  ལྷག་པར་དུ་དཔྱིད་ཟླ་འབྲིང་བོའི་ཚེས་བཅོ་ལྔ་དུས་ཁྱད་པར་ཡིན་པས་མཆོད་ལ་ཤོམས་ལ་གསོལ་བ་ཐོབས་གསུངས་ནས་དད་སློབ་རྣམས་ཕྱིར་བརྫངས།  ཐུགས་དམ་དམ་རྩེ་གཅིག་ཏུ་བཞུགས།  
དགུང་གྲངས་སོ་བཞི་ཆུ་སྤྲེལ་ཕྱི་ལོ་ ༡༢༧༢ ལོར་བོད་ནས་ལོ་ཙྭ་བ་གྲགས་པ་རྒྱལ་མཚན་དང་།  ཞང་བསོད་ནམས་དར་ལ་སོགས་པ་རྡོ་རྗེ་གདན་དུ་སླེབས།  མཇལ་ཁ་དང་བྱིན་རླབས་ཞུས།  ཚུར་བོད་དུ་ཕེབས་པར་ཞུས་པས།  ཁོང་གིས་ང་ཤྲི་དྷ་ན་ཀ་ཊ་ཀར་འགྲོ་བ་ཡིན་གསུངས་ནས་ཞལ་བཞེས་མ་གནང་།  ཆུ་བྱ་ལོའི་དགུན་ཁ་ཚུན་བཞུགས་པར་ཞུས།  ཞང་རྒྱ་གར་དུ་འདས།  གཞན་རྣམས་ཕྱིར་ཕེབས།  
ཁོང་གིས་རྡོ་རྗེ་གདན་གྱི་བྱང་ཆུབ་ཆེན་པོའི་དྲུང་དུ་བཞུགས་ཏེ་ཞག་བཅུ་བདུན་གྱི་རིང་ལ་འབྲས་ཉག་མ་གཅིག་དང་།  བཏུང་བ་ཐིག་གཅིག་མ་གསོལ་བར་ལུང་བསྟན་བྱུང་ན་གང་བྱུང་ཡང་དེ་བསྒྲུབ་ལ།  མ་བྱུང་ན་འཆི་བའི་དུས་བྱེད་ཀྱང་སླའོ་ཞེས་དམ་བཅས་ནས་ཐུགས་དམ་ལ་བཞུགས།  བཅུ་བདུན་པའི་ཚེ་པོ་ཏ་ལ་ན་འཕགས་པ་སྤྱན་རས་གཟིགས་འཁོར་དང་བཅས་པ་ཐེག་པ་ཆེན་པོའི་ཆོས་ཀྱི་སྒྲ་རྒྱུན་ཆད་མེད་པར་ཡོད་པས་རིགས་ཀྱི་བུ་དེར་སོང་ལ་ཚངས་པ་མཚུངས་པར་སྤྱོད་དུ་སོང་ཞིག་ཅེས་པའི་ལུང་བསྟན་བྱུང་བས།  མ་ག་དྷའི་པཎྚི་ཏ་གོ་ཏི་ཤྲཱི་བྷ་དྲ་དང་།  རྒྱ་གར་ཤར་ཕྱོགས་པ་ཙཎྚ་དྷི་སྟེ་ཟླ་བ་གླིང་བའི་བཙུན་པ་ཛེ་ཏ་རི་བྷ་དྲ་ཞེས་གཉིས་ཁྲིད་ནས་ཆུ་བྱ་ཕྱི་ལོ་ ༡༢༧༣ ལོར་ལྷོ་ཕྱོགས་སུ་ཕེབས།  དེར་ཡང་ཆེར་མ་བཞུགས་པར་བལ་བོད་ཀྱི་ས་མཚམས་སུ་ཕེབས་ཏེ།  ཐར་བ་ཞེས་བྱ་བའི་དགོན་པ་ཕྱག་བཏབ།  དེར་བླ་མ་བྱང་ཆུབ་དཔལ་དང་།  ལོ་ཙཱ་བ་གྲགས་པ་སོགས་བཞུགས་ནས་བསྒྲུབ་པ་མཛད་པས་བྱང་ཆུབ་དགོན་པར་གྲགས་ཤིང་།  འདུས་པ་མང་དུ་འཕེལ།  ཉམས་རྟོགས་ཁྱད་པར་ཅན་མངའ་བའི་སྒོམ་ཆེན་པ་དུ་མ་དང་།  བསྟན་འགྲོར་ཕན་པའི་སྐྱེས་ཆེན་མང་དུ་བྱོན།  
སླར་ཡང་དཔོན་སློབ་གསུམ་བཅས་རི་བོ་བྱ་རྐང་ཅན་དང་།  མཆོག་རྟེན་རྣམ་དག་དྲུང་སོགས་འཛམ་གླིང་གནས་ཆེན་ཕལ་མོ་ཆེར་མཇལ་གཟིགས་དང་།  དཔལ་ལྡན་འབྲས་སྤུངས་ཀྱི་མཆོད་རྟེན་ཆེན་པོར་ཕྱག་མཆོད་དང་བསྐོར་བ་སོགས་མཛད་པས།  མ་དག་པའི་དྲི་མ་དག་པའི་རྟགས་མཚན་དུ་ཞབས་ནས་སྐུ་མཚལ་བྱུང་།  ལས་དབང་གིས་འཆི་བའི་སྡུག་བསྔལ་མྱོང་མི་དགོས་ཞེས་ཞལ་བཞེས་མཛད།  དེ་དུས་ནས་ཟག་པ་མི་ཡོང་བར་རྒྱུན་ཆད་པ་དང་།  དབུགས་ཕྱི་ནང་དུ་རྒྱུ་བ་མེད་པ།  སྐུ་འཇའ་ལུས་སུ་གྱུར་བས་གཞན་གྱིས་ལག་ཉུལ་བྱས་ཚེ་ནམ་མཁའ་ལྟར་ཐོགས་མེད་དུ་འགྲོ་བ།  ཆུ་ལ་མི་བྱིང་བ།  ནམ་མཁར་བྱ་ལྟར་དུ་འཕུར་བ།  ནད་རིགས་གང་གིས་ཀྱང་གནོད་མི་ཚུགས་པ་སོགས་ཐུན་མོང་ལ་མཐུན་སྣང་དུ་བྱུང་བས།  ཡུལ་ཕྱོགས་ཀུན་ཏུ་མན་ལུང་གྲུབ་ཐོབ་ཆེན་པོ་ཞེས་གྲགས།  གནས་བརྟན་ཆེན་པོ་པཎྚི་ཏ་བི་མ་ཀ་ཤྲཱིས་ཆོས་འབྱུང་རབ་གཟིགས་ཞེས་བྱ་བའི་བསྟོད་པ་མཛད་ཅིང་།  པཎྚི་ཏ་གོ་ཏཾ་ཤྲཱི་བྷ་དྲས་ཀྱང་ཕྱིར་བོད་དུ་ཕེབས་ལ་དགེ་འདུན་གྱི་སྡེ་ཚུགས་ལ་ཕ་རོ་ཏུ་ཕྱིན་པ་སྟོང་ཕྲག་བརྒྱ་བའི་དོན་སྤེལ་ཅིག་ཅེས་གསུངས།  
དགུང་གྲངས་སོ་བརྒྱད་མེ་བྱི་ཕྱི་ལོ་ ༡༢༧༦ ལོར་ཕྱིར་བོད་དུ་ཕེབས།  མན་ལུང་པ་དང་།  ས་སྐྱ་པས་བདག་རྐྱེན་ལ་བརྟེན་གྲྭ་ཚང་བཙུགས།  རྒྱུན་དུ་དགེ་འདུན་པ་སུམ་བརྒྱ་ཙམ་རེ་འདུས།  ཐོས་བསམ་རྒྱ་ཆེར་དར།  དུས་འཁོར་དང་།  བདེ་མཆོག  གསང་འདུས།  དགྱེས་རྡོར་སོགས་ཀྱིས་སྐལ་ལྡན་མང་པོ་རྡོ་རྗེ་ཐེག་པའི་རྣལ་འབྱོར་ལ་བཀོད།  ཡུལ་དབུས་ཀྱི་ཆར་སྙིགས་དུས་ལ་བསྟན་པའི་གནས་གཞི་མཆོག་ཏུ་གྱུར་ཞེས་གླེང་།  
སྐུ་ཚེའི་སྨད་དུ་བྱང་ཆུབ་སེམས་དཔའི་སྤྱོད་པ་ལ་ཡང་དག་པར་ཞུགས།  བྱང་ཤམ་བྷ་ལ་སོགས་སྤྲུལ་བའི་ཞིང་ཁམས་རྣམས་སུ་དངོས་སུ་ཕེབས།  སྔོན་གྱི་ཐུགས་འདུན་ཁྱད་པར་སུས་ཀྱང་བཟློག་མ་ནུས་པར་སྐལ་ལྡན་གྱི་སློབ་མ་ཛེ་ཏ་རི་བྷ་དྲ་དང་ལྷན་དུ་ལྷོ་ཕྱོགས་ཀྱི་རྒྱུད་དུ་ཕེབས།  རི་མ་ལ་ཡའི་ཚལ་དུ་ཆོས་ཀྱི་རྒྱལ་པོའི་མཆོད་རྟེན་ཡོད་སར་ཕེབས་ནས།  ནང་རིག་བྱང་ཆུབ་ཀྱི་སེམས་འགྱུར་བ་མེད་པ་འོད་གསལ་འདུས་མ་བྱས་པའི་ཡེ་ཤེས་སྟོང་གཞི་བདེ་གཤེགས་སྙིང་པོ་མངོན་དུ་མཛད་དེ།  མས་བརྟན་གྱི་དགའ་བའི་མྱུ་གུ་གྱེན་དུ་ཟློག་ནས་རྣམ་ཀུན་མཆོག་ལྡན་གྱི་སྟོང་གཟུགས་སྟོང་བ་ཉིད་དཔལ་ཧེ་རུ་ཀའི་ཆས་སུ་ཞུགས་ཏེ།  རྣམ་སྨིན་གྱི་སྐུ་ལུས་མ་སྤངས་བར་འཆི་བ་མེད་པ་ཚེའི་རིག་འཛིན་བརྙེས་ནས་མཁའ་སྤྱོད་དུ་གཤེགས་སོ།།
གྲུབ་ཐོབ་ཆེན་པོ་འདིས་མཛད་པའི་སྦྱོར་དྲུག་མཚན་དོན་སྙིང་བོ་གསལ་བ་དང་།  མན་ལུང་གུ་རུའི་ལམ་ཡིག་སོགས་བཞུགས་ལ།  རྗེ་བཙུན་ཀུན་དགའ་གྲོལ་མཆོག་གིས་མཛད་པའི་ཇོ་ནང་ཁྲིད་བརྒྱའི་ནང་གི་དུས་འཁོར་སྙན་བརྒྱུད་ཀྱི་ཁྲིད་ཡིག་རྗེ་མན་ལུང་གྲུབ་ཐོབ་ཆེན་པོ་ནས་བརྒྱུད་པ་ཡིན་ནོ།།  
བེ་རི་རིག་པའི་རྡོ་རྗེས།  བོད་རྒྱལ་ལོ་ ༢༡༤༣ མེ་སྤྲེལ་ས་ག་ཟླ་བའི་ཚེས་བདུན།  ཕྱི་ལོ་ ༢༠༡༦ ཟླ་ ༥ ཚེས་ ༡༣ ཉིན་བྲིས་པ་དགེའོ།།

ཐོག་མར་དགེ་བ་ཀླད།
 
 
མཚན་བྱང་།
 
 
མན་ལུང་གུ་རུའི་ལམ་ཡིག་བཞུགས་སོ།།

བར་དུ་དགེ་བ་གཞུང་།
 
 
ཤར་ཕྱོགས་ཀྱི་སྐད་ཆ་བཤད་པ།
 
 
1.a ༄༅།།  དེ་ནས་ཤར་ཕྱོགས་སུ་ཉིན་ལམ་བཞི་ཙམ་ཕྱིན་པའི་ས་ན། རྒྱ་ནག་གི་ཞིང་ས་བཅུ་གསུམ་གྱི་བཟང་ཤོས་ཤིག་ཡིན་ཟེར་བའི། ཤིན་ཏུ་ཧུ་ཞེས་བྱ་བ་དེ་ཡོད་དེ། བྱང་ཆུབ་སེམས་དཔའ་ཆོས་འཕགས་ཀྱི་བཞུགས་གནས་གྲོང་ཁྱེར་སྤོས་ངད་ལྡན་པ་ཟེར་བ་དེ་ཡིན་ཟེར། སྤོས་རང་གི་བྱ་བ་བྱེད་པ་མང་པོ་འདུག བྱང་ཆུབ་སེམས་དཔའ་ཆོས་འཕགས་ཀྱི་ཆོས་ཁྲི་ཡིན་ཟེར་བའི་རི་ཆུང་ཞིག་འདུག་པའི་རྩ་བ་ཀུན་ས་མདོག་དམར་པོ་ཡོད་འདུག་པ། བྱང་ཆུབ་སེམས་དཔའ་རྟག་ཏུ་ངུའི་ཁྲག་གིས་ཆགས་ཆགས་བཏབ་པ་ཡིན་ཟེར་རོ།། ཆོས་འཕགས་ཀྱི་ཚེམས་ཡིན་ཟེར་བའི་རུས་པ་རྐང་པ་བཞི་པ་དཔངས་སུ་ཁྲུ་གང་ཡོད་པ། སོའི་ཞལ་ཐང་ལ་མཐོ་གང་ཡོད་པ་ཞིག་འདུག ལྗིད་གསེར་བས་ཀྱང་སུམ་ལྡབ་ཀྱིས་ཆེས་པ། མི་བརྒྱག་པས་པང་དུ་ལེན་ཐུབ་ཙམ་འདུག དེ་ནས་ཤར་དུ་ཉིན་ལམ་ལྔ་ཙམ་ཕྱིན་པའི་(པས)ས་ན། བོད་ཀྱི་མཆོད་རྟེན་དཀར་ཆུང་བྱ་བ། བོད་ཀྱི་མངའ་བདག་ཁྲི་རལ་གྱིས་བརྩིགས་ནས་འདི་ཡན་ང་ཡི་ས་ཆ་ཡིན་ཞེས་གསུངས་ནས་ཐོ་རྒྱབ་པ་ཡིན་པར་གྲགས་པ་དེ་འདུག དེ་ནས་ལྷོ་ལམ་དུ་ཉིན་ལམ་ལྔ་ཙམ་ཕྱིན་པ་ན། འོ་མི་ཤན་ཞེས་བྱ་བ་ན་རི་ཆུང་དཔངས་སུ་མདའ་རྒྱང་གསུམ་ཙམ་ཡོད་པ། རྩེ་མོ་ནས་བྲག་རི་མཐོན་པོའི་བསྐོར་བ་ཞིག་གི་བྲག་གི་སྨད་ནས་སྐས་ཁ་ཉི་ཤུ་ཙམ་འཛེགས་ནས་ཕྱིན་པའི་ས་ནས་ནམ་མཁའ་ལ་བལྟས་པས་སྟོང་གཟུགས་ཡིད་ལ་གང་བསམ་མཐོང་བ་ཞིག་འདུག དེར་རྒྱ་ནག་གི་མི་རི་དེ་དང་ཉེ་བ་རྣམས་ལ་ནད་བྱུང་བའི་ཚེ། འཚོ་འཆི་བརྟག་པའི་ཕྱིར་རི་དེའི་རྩེ་མོ་ལ་ཕྱིན་ནས། ནད་པ་དེའི་གཟུགས་དབྱིབ༼དབྱིབས༽ཡིད་ལ་བྱས་པས། འཆི་ན་མགོ་མཇུག་ལྡོག་ནས་འབྱུང་ཞིང་། མི་འཆི་ན་ཐད་ཀར་འབྱུང་བ་ཡིན་ཟེར། དེ་ནས་ཤར་དུ་ཉིན་གཅིག་ཙམ་ཕྱིན་པའི་ས་ན་གླང་ཆེན་འགྱིང་རི་ཞེས་བྱ་བ་དེ་ཡོད་དེ་རི་དེ་ཡི་དཔངས་ལ། ཉིན་ལམ་ལྔ་ཙམ་ཡོད་པར་གྲགས་ཤིང་། རི་དེའི་རྩ་བར་དགུན་ཡང་རྩྭ་ཤིང་སྔོན་པོ་མེ་ཏོག་དང་བཅས་པ་ཡོད་ལ། རི་དེའི་སྐེད་པ་ན་དབྱར་དགུན་གཉིས་ 1.b ཀར་ཁ་བ་ཆེན་པོ་ལ་འགྲོ་དགོས་པར་འདུག རྩེ་མོར་ཉིན་ལམ་བྱེད་༼ཕྱེད༽ཙམ་གྱིས་སླེབས་པའི་ས་ཡན་ཆད་ལ་དབྱར་དགུན་གང་ཡང་ཁ་ཆར་བབས་མ་མྱོང་ཟེར་ཏེ། རྩ་མེད་པའི་གཡའ་ཆུང་སྔོ་སི་ལེ་བ་ཞིག་འདུག རྩེ་དེ་ན་ཁང་བ་ཀ་གཉིས་པ་ཞིག་འདུག་པའི་ནང་ན། གླང་པོ་ཆེ་དང་པད་སྤུངས་དང་། བྱང་ཆུབ་སེམས་དཔའ་ཀུན་ཏུ་བཟང་བོའི་སྐུ་གསུམ་ཀ་ཁྲོ་ཆུའི་གར་ལུགས་སུ་བྱས་པ་ཞིག་ཡོད་པར་འདུག བོན་པོ་རྣམས་ཀྱི་༼ཀྱིས༽བོན་ཀུན་ཏུ་བཟང་བོ་ཡིན་ཡང་ཟེར། གནས་དེར་བན་བོན་གཉིས་ཀས་བསྐོར་བ་བྱེད་པ་ཞིག་འདུག རི་དེའི་རྩེ་མོ་ནས་རྩ་བའི་བར་དུ། ཉི་མ་ཕྱེད་ཙམ་གྱི་ཕྱིན་པ(དགས)ན། རྒྱལ་བོའི་མགྲོན་ཁང་འབྲས་དང་སྣོད་སྤྱད་ཆུ་མེ་ཤིང་མེ་ལྕགས་སོགས་ཚང་མའི་ཚུལ་དང་ཚུག་པ་འདུག 
དེ་ནས་ནུབ་ཏུ་ཉིན་ལམ་ལྔ་དྲུག་ཙམ་ཕྱིན་པ་ན། ལྗང་ནག་ར་བ་ཞེས་བྱ་བ་རྒྱ་ནག་རྒྱལ་བོ་ལ་ཁྲལ་མཇལ་དགོས་པའི་ནུབ་ཕྱོགས་ཀྱི་མངའ་ཞབས་ཐགས་རིང་བ་ཞིག་ཡོད་ཟེར། གླང་ཆེན་འགྱིང་རི་དང་ཤིན་ཏུ་ཧུ་ལྷོ་བྱང་དྲང་པོར་འདུག ཤིན་ཏུ་ཧུ་ནས་ཆུ་ལ་གྲུར་ཞུགས་ཏེ་ཉིན་ལམ་གཅིག་ཙམ་ཕྱིན་པའི་ས་ན། རྒྱ་ནག་ཤན་ཏི་བྱ་བའི་རི་ཡོད། དེ་ན་རྡོར་གཅོད་ཀྱི་ཕན་ཡོན་བཤད་པའི་དགེ་སློང་ཙི་ལུ་པ་ཞེས་བྱ་བའི་པུར་རིལ་པོར་ཡོད་པ། ཆུད་ཟོས་ཤོར་གྱི་དོགས་ནས་ད་ལྟ་མཆོད་རྟེན་བྱས་འདུག་པའི་རྒྱབ་ནས་བྱིན་རློབ༼རླབས༽ཞུས་ཆོག་པའི་བྱིན་རླབས་ཤིན་ཏུ་ཆེ་བ་ཞིག་ཡོད།  དེའི་ཤར་ཕྱོགས་ན་བྲག་རི་ཞིག་ལ་ཀོང་ཙེ་འཕྲུལ་གྱི་རྒྱལ་བོའི༼པོས༽བཟོས་པ་ཡིན་ཟེར་བའི་སངས་རྒྱས་ཀྱི་ཞལ་རས་དབུ་སྐྲའི་མཚམས་ནས་མ་ནེའི་རྩེ་དང་། སྙན་གཡས་ནས་གཡོན་གྱི་བར་ལ་འདོམ་བརྒྱ་རེས་ཡོད་ཟེར་བའི་ཆེན་པོ་ཞིག་འདུག དེ་ནས་ཤར་དུ་ཉིན་ལམ་བཅུ་ཙམ་ཕྱིན་པའི་ས་ན། བྲག་དང་ཆུ་འཐབ་པའི་གཅོང་རོང་ཆེན་པོ་ཞིག་འདུག་པའི་ཆུ་དེ་ཡི་དཀྱིལ་ན། བོད་ཀྱི་བློན་པོ་མགར་གྱི་ཆུ་དེ་ལ་ཟམ་པ་བཙུག་པའི་ཆེད་དུ་ཁྲོ་ཆུའི་ཀ་བ་བཙུགས་པ་ཡིན་ཟེར་བའི་ཀ་བ་ལྟ་བུ་ཆུའི་མཚམས་ནས་འདོམ་གསུམ་བཞི་ཙམ་འཕགས་པ་ཞིག་འདུག དེའི་ཐམས་ཀྱི་ 2.a བྲག་འདེབས་ལ་མགར་ཆ་ཡིན་ཟེར་བའི་ཤིང་གི་སྦུད་པ་སོགས་ཀྱང་མཐོང་བར་འདུག དེ་ནས་ཤར་དུ་ཉིན་ལམ་ལྔ་དྲུག་ཕྱིན་པ་ན། རྐྱང་པོ་བྱ་བའི་ཡུལ་ནས་ཆུ་ཆེན་པོ་ཞིག་འབབས་ཤིང་འདུག་པར། གླང་ཆེན་གྱི་རི་རྩེ་ནས་ལྷོ་ཕྱོགས་སུ་འབབ་པ་ན། བུད་མེད་ཀྱིས་རྒྱལ་པོ་བྱེད་པའི་རྒྱལ་ས་ཤིན་ཏུ་ཆེ་བ། རྒྱ་དཀར་ནག་གཉིས་ཀ་ལ་མི་གཏོགས་པའི་ཡུལ་ཆུ་དེའི་༼དེས༽བཅད་པ་ཞིག་ཡོད་ཟེར། དེ་ནས་ཉིན་ལམ་ལྔ་དྲུག་ཙམ་ཕྱིན་པ་ན། བྱ་ཤོངས་ཀེང་ཆུ་ཧུ་ཞེས་བྱ་བ་ཞིག་འདུག་པའི་ཡུལ་ནས། བོད་སོགས་ཀུན་གྱི་ཇ་ཚོང་བྱེད་པར་འདུག དེ་ནས་ཉིན་ལམ་བཅུ་ཙམ་ཕྱིན་པ་ན། རྒྱལ་པོ་གེ་སར་གྱི་མགོ་ཆགས་པ་ཡིན་ཟེར་བའི། ལྷ་ཁང་ཞིག་ལ་གསེར་ཐོག་མི་ཚད་ཙམ་ཡོད་པ་གཅིག་འདུག དེ་དང་ཕོ་བྲང་སད་ཀྱིན་ན། སངས་རྒྱས་ཤཱཀྱ་ཐུབ་པའི་ཚེམས་བཞུགས་པ་ན་གསེར་ཐོག་མི་ཚད་ཙམ་ཞིག་འདུག དེ་མིན་རྒྱ་ནག་གི་མངའ་འོག་ན་གསེར་ཐོག་ཡོད་པ་དེ་ལས་མེད་ཟེར། དེ་ནས་ཤར་དུ་ཉིན་ལམ་ལྔ་དྲུག་ཙམ་ཕྱིན་པའི་ས་ན། ཕོ་བྲང་ནན་ཐེལ་དུ་གྲགས་པ་རིན་པོ་ཆེའི་ལྕགས་རིས་བསྐོར་བ་ལ་རྟ་པའི་ཉིན་ལམ་བཅོ་བརྒྱད་ཡོད་པར་གྲགས་པ་དེ་འདུག འོན་ཀྱང་རྒྱ་སྒོའི་ནང་དུ་བོད་སོགས་ཐག་རིང་གི་མི་མི་བཏང་བར་འདུག དེའི་རྒྱུ་མཚན་ནང་དུ་ཁྱད་ནོར་མང་པོ་ཡོད་པས་བསམ་ངན་སྐྱེ་དོགས་པ་ཡིན་ཟེར་ཡང་། ཁ་ཅིག་ན་རེ། སྔོན་ཕོ་བྲང་ཆེན་པོ་ཡིན་ཡང་དེང་སང་རྒྱལ་བུ་ཞིག་གིས་འཛིན་པས་མ་འཁྱངས་༼འཁྱོངས༽པའི་དབང་གིས་ནང་ན་ཞིག་རལ་དུ་སོང་བ་མང་པོ་ཡོད་པས་མི་མི་གཏོང་བ་ཡིན་ཟེར་བས། ཕྱི་མ་བདེན་པ་འདྲ། འདི་ནས་རྒྱ་ནག་གཏིང་གི་བར་ལ་ཆུ་ལམ་གྱི་ཟླ་བ་གཉིས་ཙམ་དགོས་འདུག་པ། སྐམ་ལ་འགྲོ་བའི་ཉི་མ་བཅུ་ཙམ་ལ། ཆུ་ལམ་ཉི་མ་རེས་ཆོད་པ་ཡིན་ཟེར་ཡུལ་དེའི་ས་ཀུན་ཏུ་ཇ་དཀར་འདི་ལུང་པའི་སྐྱེ་ཤིང་དུ་འདུག རྒྱལ་བུ་གེ་སར་གྱི་མགོ་ཆགས་པ་ནས་ཕོ་བྲང་ནན་ཐེལ་གྱི་བར་ལ་ཇ་འབྲུ་ཞིང་ལ་འདེབས་པར་འདུག ཇ་འདི་རྒྱ་ནག་གི་ 2.b ཡུལ་ཁམས་ན་ཡང་སྐོམ་པ་སེར་༼སེལ༽བའི་བཏུང་བ་བྱེད་པས་རིན་ཐང་ཆེ་བར་ཡོད། བོད་ལ་འགྲོ་བའི་ཇ་ཀུན་ལ་ལྷད་ཆེ་བར་འཇུག་པར་འདུག ཕོ་བྲང་ནན་ཐེལ་ནས་ཤར་དུ་ཐག་རིང་དུ་ཕྱིན་པའི་ས་ཞིག་ན། རྒྱ་མཚོའི་གླང་༼གླིང༽ན་གནས་པའི་རྒྱལ་པོ་ཆེན་པོ་ཞིག་དང་། རྒྱ་ནག་གི་རྒྱལ་པོ་ཞིག་དང་གཉིས་སྔོན་འཐབ་མོ་བྱུང་བར། རྒྱ་ནག་གི་རྒྱལ་པོའི་དམག་དཔོན་གྱི་གདོང་ནས་མདའ་གསུམ་རྒྱབ་མཁན་མེད་པར་འགྲོ་ཞིང་། རྒྱ་མཚོའི་གླིང་གི་དམག་དཔོན་གྱི་གདོང་ནས་མདུང་གསུམ་གཡུག་མཁན་མེད་པར་འགྲོ་བ་ཞིག་ཡོད་དེ། དམག་དཔོན་གཉིས་ཀ་མི་རྟ་དང་བཅས་པ་ནམ་མཐའ་ལ་འགྲོ་ཞིང་འཐབ་མོ་སྤྲོད་པས་མཐའི་དམག་དཔོན་གྱི་༼གྱིས༽རྒྱ་ནག་གི་དམག་དཔོན་དེ་བསད་པར་བྱེད་པ་ན། མཐའ་རྒྱལ་པོའི་དམག་དཔོན་གྱི་རྟའི་རྐང་ལག་བཞི་ནས་ལྷའི་བུ་བཞིའི་༼བཞིས༽བཟུང་སྟེ། འདི་བསད་ན་ཁྱེད་རྒྱལ་པོ་དང་བཅས་པ་ཉམས་པར་འགྱུར་རོ་ཟེར་ནས། རྒྱ་ནག་གི་དམག་དཔོན་མ་སོད་པའི་རྒྱ་ནག་པ་རྒྱལ་བར་བྱས་པ་ཡིན་ཟེར་རོ།། 
ནན་ཐེལ་ནས་བྱང་ཕྱོགས་སུ་རྒྱལ་པོའི་༼པོས༽བཟོས་པའི་ཁྲོ་ཆུའི་ལམ་ལ་ཟླ་ཕྱེད་ལྷག་ཙམ་ཕྱིན་པའི་ས་ན། མི་གྲོང་ཁྲི་ཚོ་ཙམ་ཡོད་པའི་གྲོང་གི་མི་ཀུན་མིག་གྱེན་ཐུར་ལ་ཡོད་པར་འདུག་པས་མ་འདྲིས་ཚེ་ཤིན་ཏུ་འཇིགས་པ་ཞིག་འདུག དེའི་ཤར་ཕྱོགས་ན་རྒྱ་མཚོའི་རྦ་རླབས་འཁྲིག་པ་ལ་བཟོས་པ་ཡིན་ཟེར་བའི་བྲག་རི་ཞིག་ཀྱང་འདུག དེ་ནས་བྱང་དུ་ཟླ་བ་ཕྱེད་ཙམ་ཕྱིན་པའི་ས་ན། རྒྱལ་པོའི་ཕོ་བྲང་ཏའི་ཏའམ་པད་གྱིན་དུ་གྲགས་པ་དེ་ཡོད་དེ་ཕོ་བྲང་དེའི་ལྕགས་རི་ཕྱི་མའི་ཕྱི་ནང་གཉིས་ཀ་ས་ཕག་གིས་བརྩིག་པའི་བར་ཐམས་ཅད་ལས་བརྒྱང་པའི་ལྕགས་རིའི་རྩེ་ལ་རྟ་པ་བཅུ་བཤིབས་ནས་ཕྱིན་ཆོག་པའི་ཁ་ཞིང་དང་དེའི་ལམ་དེ་ལ་མི་མགྱོགས་པའི་ཕྱིན་ན་ཉིན་གཅིག་ལ་བསྐོར་བ་གཅིག་འཁོར་ཙམ་ཡོད་ཟེར། ལྕགས་རི་དེའི་ཤར་ནུབ་བྱང་གསུམ་ལ་རྒྱལ་སྒོ་གཉིས་གཉིས་དང་། ལྷོ་ན་རྒྱ་སྒོ་གསུམ་ཡོད། དེའི་དབུས་ན་རྒྱལ་པོའི་གསེར་ཁང་དུ་གྲགས་པ་གྲུ་བཞི་པ། ལྷོ་ 3.a ནུབ་ཀྱི་ཟུར་ཕྱི་མ་ཅུང་ཟད་ཉམས་པ་ཞིག་ཡོད། དེ་ལ་ཉིན་ལམ་རེར་བསྐོར་བ་གསུམ་ཙམ་འཁོར་བ་ཡོད་ཟེར། དེ་ལ་ཡང་ཤར་ནུབ་བྱང་གསུམ་ཀ་རྒྱལ་སྒོ་རེ་རེ་དང་། ལྷོ་མ་རྒྱལ་སྒོ་གསུམ་ཡོད་པའི་དབུས་མའི་སྒོ་ཁང་ནང་ན་ལྕགས་ཀྱི་ཕྱག་ན་རྡོ་རྗེ་མི་ཚད་ཙམ་ཞིག་བར་སྣང་སྟོང་པ་ལ་རྟེན་མེད་དུ་ཡོད་པར་༼པ༽ཞིག་ཀྱང་འདུག དེ་ནི་སྟེང་འོག་གཡས་གཡོན་དང་བཅས་པ་ལ་རྡོ་ཁབ་ལེན་ཡོད་པའི་ནུས་པ་ཡིན་ཟེར། དེ་ཡི་ལྕགས་རི་ཕྱི་མ་མགཏོགས། རྒྱ་ཡུལ་གྱི་ལྕགས་རི་ཀུན་གྱི་ཕྱི་ནས་བརྩིགས་པ་དང་ནང་ནས་སྤུངས་པའི་རི་ལ་རྩ་སྐྱེས་པ་ལ་སེམས་ཅན་འཚོ་བར་འདུག ལྕགས་རི་ཀུན་གྱི་སྟེང་ན་མདའ་རྒྱང་གང་ཙམ་གྱི་སར་སྒྱོགས་ཀྱི་འཕྲུལ་འཁོར་གྱི་བཅས་མང་བོ་ཁ་ཕྱིར་བསྐོར་ནས་ལྕགས་རིའི་རྩེར་རྒྱུན་དུ་བཙུགས་ཏེ། རྩ་བར་རྡོ་ཕུང་ཆེན་པོ་དང་བཅས་པ་ཡོད། གསེར་ཁང་ནང་གི་བྱང་ཕྱོགས་ན་ཧོར་གྱི་དུས་སུ་བཟོས་པའི་རི་རྩེ་ལ་ཁང་བ་ཞིག་འདུག་པའི་ཀ་གདུང་མཐིར་འདེབས་ཐམས་ཅད་ཤེལ་དུ་ཡོད་ཏེ། བླ་མ་འཕགས་པའི་གཟིམ་ཁང་དུ་བརྩིགས་པ་ཡིན་ཡང་ཟེར། དེའི་ཤར་ཙམ་ལ་ཏཱ་མིང་གཡུང་ལོ་ཟེར་བའི་རྒྱལ་བོས་གཡོ་སྒྱུ་བྱས་ནས་དམག་མི་བགྲང་བ་ཡིན་པས། མི་རེའི་ས་ཕད་རེ་རེ་ཁྱེར་ལ་ཤོག་གསུང་ནས་བཟོས་པའི་རི་གཅིག་འདུག རི་དེ་ལ་བཙུགས་ཤིང་སྣ་ཚོགས་ཡོད་ཅིང་དེའི་གསེབ་ན་སྟག་གཟིགས་དོམ་དྲེད་ལ་སོགས་པ་གཅན་ཟན་དུ་མ་ཡོད་པའི་ཟས་སུ་ཞག་རེ་ལ་མ་ཧེ་ལྔ་བརྒྱ་རེ་སྟོད་དགོས་པ་ཡིན་ཟེར། འདམ་སེང་ཡིན་ཟེར་བ་ཞིག་ཡོད་འདུག་པའི་ཆེ་ཆུང་ནི་བོང་བུ་འབྲིང་བོ་ཙམ་ལ་མདོག་ཀྱང་སྔོ་ནག་བྱད་བཞིན་ཞིང་བུ་ལྟ་བུ་གཉའ་བར་སྐྱེས་པའི་གཡུ་རལ་བྱ་ཕོ་མཚལ་ལུའི་གཉའ་རལ་ལྟར་ལ་ཤིན་ཏུ་རིང་བ་སྟོད་ཤིན་ཏུ་རྒྱས་པ། སྨད་ཁྱི་ལྟར་སྐམ་པ་ཞིག་འདུག ཁྲོ་ཆུའི་༼ཆུས༽བསྐོར་བའི་ར་བ་ནང་ན་མི་གཉིས་ཀྱི་འདེགས་ཐུབ་ཙམ་གྱི་ཁྲོ་ཆུའི་ཕ་ཝང་བཞི་ལ་གཏད་འདུག་པ། དབྱར་དུས་སྔ་དྲོ་འབྲུག་གི་སྒྲ་བྱུང་ན་ཞེ་སྡང་ཆེན་པོ་སྐྱེ་ཤིང་ཐོག་སོ་གསུམ་བཞི་ཙམ་ལ་ཕ་ཝང་བཞི་ཀ་ཁྱེར་ནས་མཆོང་ཐུབ་ཀྱིན་ཡོད་ཟེར། 3.b འདི་ལེན་ས་སོགས་༼སོག༽པོའི་ཡུལ་གྱི་མཐའ་ཞིག་ནས་ལེན་ཏེ། རྩྭ་མེད་པའི་བྱེ་མའི་ཐང་ལ་རྔ་མོའི་རུ་ལ་སྦྲང་དང་ཚྭ་འདྲེས་པ་ཅུང་ཟད་རེ་བྱིན་ནས་ཟླ་རེ་ཙམ་ཕྱིན་པས་རྩ་སྟེར་མི་དགོས་ཤིང་དེ་ལྟ་བུའི་ཕོ་ཉས་ལེན་པ་ཡིན་ཟེར། ཞོགས་པར་རྒྱལ་བོ་ལ་ཕྱག་འབུལ་བའི་ལམ་ཁ་ན་གླང་བོ་དྲུག་རྒྱན་གོས་བཟང་བོ་སྤྲད་ནས་གཉིས་གཉིས་ཁ་སྤྲད་ནས་འཇོག་པར་འདུག ཕྱག་འཚལ་བ་ལ་ཐོག་མར་བྱ་རྣམས་ཕྱག་འཚལ་དུ་འོང་བར་འདུག དེའི་རྗེས་ལ་མི་འབུམ་ཚོ་གསུམ་ཙམ་གྱི་༼གྱིས༽ཕྱག་འཚལ་བར་འདུག དེ་ནས་ཡི་གེ་མཐོང་འཚམས་༼མཚམས༽སུ་ཁ་སོང་ཉིན་མོ་རྒྱལ་བོ་ལ་བཟང་བྱེད་ངན་བྱེད་གང་ཐུག་གིས་ཡི་གེ་རྣམས་ཀློགས་ཤིང་། སྐབས་སྐབས་སུ་འདི་གྱིས་ཀྱི་གསུང་རེ་ཙམ་འབྱོན་པ་ཡིན་ཟེར། རྒྱལ་བོའི་གཡས་གཡོན་དུ་གྱད་ཀྱི་མི་ཉི་ཤུ་རེ་ཡོད་འདུག་པ་ལ། མི་ཉིས་འགྱུར་ཙམ་གྱི་བོང་ཚད་ཡོད་པར་འདུག་ཅིང་། གསེར་གྱི་ཁྲབ་རེ་དང་རྨོག་རེ་གྱོན་ནས་རྒྱལ་བོའི་གཡས་གཡོན་དུ་གསེར་གྱི་ཐོ་སྟྭ་རིང་བོ་བཟུང་ནས་ལོང་༼ལང༽འདུག་སྟེ། དེའི་རྩལ་ནི་མཁར་གོང་འཁྲེག་པོ་ཁོ་རང་གི་སྤར་མོར་ཚུད་ཙམ་རེ་སེན་མོས་བཙིར་བས་ཕྱེ་མ་ཞིབ་མོར་འགྲོ་བར་འདུག ཞག་རེ་རེའི་ཕོག་ལ་འབྲས་ཁལ་ལྔ་རེ་དང་། མ་ཧེའི་ཤ་བུབ་རེ་སྤྲད་དགོས་པ་ཡིན་ཟེར། དེ་རྣམས་རྒྱ་མཚོའི་གླིང་ཞིག་ནས་ཁོ་རང་རྣམས་བུད་མེད་དང་བཅས་པ་བླངས་པ་ཡིན་ཟེར་ཏེ། ཤིན་ཏུ་འཇིགས་ཤིང་རྒྱལ་བོའི་རྒྱན་དུ་ཆེ་བར་མཐོང་། རྒྱལ་བོའི་ཐུགས་དམ་རྒྱུན་པ་ལ་ཤཱཀྱ་ཐུབ་པའི་གསེར་སྐུ་མཐོ་གང་མ་ཞག་རེ་ལ་བརྒྱ་རེ་བརྒྱ་རེ་བཞེངས། བཀའ་འགྱུར་ཚར་རེ་བྲི། ཐུགས་རྟེན་རྡོའི་མཆོད་རྟེན་བཅུ་བཅུ་བཞེངས་ཟེར། བཙུན་མོ་སུམ་སྟོང་ཙམ་ཡོད་པ་ལ་ཞག་རེ་རེ་བརྒྱ་བརྒྱ་བརྟེན་ཟེར། རྒྱལ་བོ་རྣམས་ཞི་བར་གཤེགས་པའི་དུས་སུ་བུ་ཡོད་པ་མ་གཏོགས་པའི། བུ་དང་བུ་མོ་མེད་པའི་བཙུན་མོ་ཀུན་ཤི་བའི་རོ་བཞིན་དུ་ཡོང་བའི་སྨན་ཁོང་དུ་བཏང་སྟེ། ལག་ཏུ་རྒྱལ་བོའི་མཆོད་རྫས་པི་ཝཾ་དང་གླིང་བུ་སོགས་ཏུ་༼དུ༽མ་གཏད་ནས་རྒྱལ་བོའི་པུར་དང་ལྷན་གཅིག་ཏུ་རྫས་མང་བོ་ 4.a དང་བཅས་ཏེ་དུར་དུ་སྦེད་པ་ཡིན་ཟེར། རྒྱལ་ས་འཛིན་པའི་བུ་ལྷ་ཚངས་པ་དང་། ལོ་ཙཱ་བྱེད་པའི་མི་རྒྱུད་དེ། ཚངས་པ་ལ་ཞུས་ནས། བཙུན་མོ་ཕྱོགས་གང་ལ་ཡོད་དྲིས་པ་དང་། རྩིས་མཁན་གྱི་༼གྱིས༽རྩིས་པ་དང། དེ་གཉིས་མཐུན་པའི་བཙུན་མོ་ལ་བུ་སྔ་མ་གང་སྐྱེས་པ་དེ་ལ་རྒྱལ་པོར་བསྐོ་བ་ཡིན་ཟེར། བུ་གཞན་མ་རྣམས་ནི་རྒྱལ་པོ་ཐོབ་པའི་རེ་བ་མེད། དཔལ་འབྱོར་དང་ལོངས་སྤྱོད་ཤིན་ཏུ་ཆེ་བར་འདུག་གོ། 
ཡང་འཁྱམས་མེད་པའི་ཁང་པ་ཞིག་ན་སྨན་རྩེའི་ཡུལ་ནས་འོང་བ་ཡིན་ཟེར་བའི་བུད་མེད་ཅིག་གི་མགོ་ལ་རྭ་ཅོ་གླང་གསར་གྱི་ར་༼རྭ༽ཅོ་ལྟ་བུ་མཐོ་གང་ཙམ་སྣུམ་ཅུ་རེ་བ་ཞིག་སྤྱི་བོའི་གཙུག་ན་སྐྱེས་འདུག་ཅིང་། ཡུལ་དེ་ན་མགོ་ལ་རྭ་ཅོ་སྐྱེས་པའི་བུད་མེད་ཀུན་རིགས་བཟང་བར་བྱེད་ཀྱིན་ཡོད་ཟེར། ཡང་རྒྱ་མོ་ཁྱོ་རྒྱལ་ཅན་གྱི་ཡུལ་ཟེར་བ་དེའི། རྒྱུ་མཚན་ནི་རྒྱལ་པོའི་ཁྲིམས་ལུགས་ཀྱི་ཆུང་མ་མེད་པ་རྣམས་སྨད་ཚང་༼ཚོང༽མའི་སར་འགྲོ་བ་མ་གཏོགས། བུད་མེད་གཞན་ལ་སྤྱོད་པ་མེད་པས། བུད་མེད་ཁྱོ་པོ་ཡོད་པ་རྣམས་དགེས་༼དགེ༽བསྙེན་མ་ཚད་ལྡན་དུ་ཡོད་ཅིང་ཁྱོ་ཕོ་བྱེས་ཐག་རིང་པོར་སོང་བའི་སྐབས་སུ་ཆགས་ནད་སེལ་བ་ལ་ཁྱི་ཤ་ཁྱི་ལྟ་བུ་སྐེད་པ་ཁྱི་གཞན་ལས་ཆེས་རིང་བར་༼བ༽ཞིག་ཡོད་པར་འདུག་པས། རྒྱ་མོ་ཁྱི་ཁྱོ་ཅན་གྱི་ཡུལ་ཡིན་ཡང་ཟེར། 
ཡང་ལྷོ་ཕྱོགས་ཀྱི་ཡུལ་ཆུང་ངུ་ཞིག་ན། བུ་མོ་སྐྱེས་ཚད་སྐྱེ་འབྲས་ལེགས་ཤིང་། ཕོ་སྐྱེས་ཚད་ཁྱིའི་གཟུགས་སུ་སྐྱེས་པ་ཞིག་ཀྱང་ཡོད་ཟེར། ཡང་ལྷོ་ཕྱོགས་ཀྱི་ཡུལ་ཞིག་ནས་སྐྱེས་པ་གཉིས་རྒྱལ་པོ་ལ་ཕྱག་འབུལ་དུ་འོང་འདུག་པའི་ལྟེ་བ་སྒལ་ཚིགས་དང་བཅས་པ་ལ་བུག་པ་ལེག་༼ལག༽མགོ་ཤོང་བ་ཙམ་རེ་ཡོད་པར་འདུག་སྟེ། འགྲོ་དུས་སུ་བུག་པ་དེ་ལ་དབྱུག་པ་སྦོམ་པོ་རེ་རྒྱུས་ནས་སྣེ་མོ་གཉིས་མིའི་ཕྲག་པ་ལ་བཀལ་ཏེ། ཁོ་རང་རྐང་པ་ཅུང་ཟད་སྐུམས་ནས་འགྲོ་བར་འདུག ཡུལ་དེའི་ཕོ་རིགས་ཐམས་ཅད་དེ་འདྲ་བ་ཡིན་ཟེར། དེ་དང་རྒྱ་མཚོའི་ནང་མཐའ་ལ་གཏོགས་པའི་ 4.b ཡུལ་ཞིག་ནས་རྒྱལ་བོ་གསར་བ་དེ་རྒྱལ་སར་ཕེབ་དུས་སུ་མི་རེའི་མུ་ཏིག་བྲེ་རེ་འབུལ་བ་ལ། མང་ཉུང་ཁང་བ་ཀ་བཞི་མ་རེ་ཙམ་གོང་༽གང༽བར་ཡོད་ཟེར། ཕོ་བྲང་གི་དབུས་ན་འཛམ་བུ་ཆུ་བོའི་གསེར་ཁོ་ན་ཞོ་བཅུ་བཅུ་ལ་སྲང་རེ་རེ། སྲང་ལྔ་བཅུ་ལ་བྲེ་ཆེན་རེ་རེ་བྱེས་པའི་རྩིག་པ་གྲུ་བཞི་ཕྱོགས་རེ་ལ་འདོམ་བཅུ་དྲུག་བཅུ་དྲུག་ཡོད་པ། དཔངས་སུ་འདོམ་བརྒྱད་ཡོད་པ་གར་བུའི་སྟེང་ན་གསེར་གར་བླུག་བྱས་པའི་ནོར་ལྷའི་སྐུ་འདྲ་མང་བོ་བཞུགས་པའི་མདུན་ན་རིན་པོ་ཆེའི་མཆོད་རྫས་དུ་མ་བཤམས་ཤིང་ནོར་རྫས་ཀྱི་སྙིང་བོར་བྱེད་ཀྱིན་འདུག ཐེག་ཆེན་ཆོས་རྗེས་ཕེབས་དུས་ཉིན་གཅིག་བོད་ན་ཡོད་པའི་བཀའ་འགྱུར་རྣམས་བོད་ཡིག་ཏུ་མཛད་པ་ན་སྐུ་རིམ་དུ་འགྱུར་ཆེ་གསུངས་པས། རྒྱལ་བོའི་ལུང་གིས་མི་ཆེན་གཉིས་དང་། བཙུན་མོ་ཐུགས་བབས་པ་ཞིག་ལ། ཁྱོད་ཀྱི་སེང་༼སང༽ཉི་མའི་ངོ་ལ་གསེར་གྱི་བཀའ་འགྱུར་ཚར་གཅིག་བཞེངས་གྲུབ་པར་གྱིས། ཁྱེད་གཉིས་ཀྱིས་སེང་༼སང༽ཉི་མའི་ངོ་ལ་བོད་ཀྱི་བཀའ་འགྱུར་མཚལ་གྱི་༼གྱིས༽པར་བ་ཚར་བརྒྱ་དང་བརྒྱད་བཞེངས་པ་གྲུབ་པར་གྱིས། ཞེས་ལུང་འབུད་ཅིང་འདུག་པར། མི་ཆེན་གཉིས་ཀྱི་༼ཀྱིས༽སང་ཉི་མའི་གོང་ཇ་ཁ་ཙམ་ལ་འགྲུབ་བྱུང་། བཙུན་མོ་དམ་པ་དེ་དང་གཞན་གཅིག་གིས་ཀྱང་ཚར་རེ་བསྒྲུབ་འདུག་པ། གྲུབ་རེས་ཀྱི་༼ཀྱིས༽ཕུལ་བས་རྒྱལ་བོའི་གསུངས་གིས་མ་བཅོལ་བ་རྣམས་བརྩོན་འགྲུས་ཆེ་བ་འདྲ་བས་འཇིག་རྟེན་གྱི་ཡུལ་ན་ཡོད་པ་དགའ་གསུངས། འོན་ཀྱང་པར་འདི་མང་དུ་སྤེལ་ཆུག་གསེར་གྱི་ཚར་ལྔ་བོ་སྤུས་ཤིན་ཏུ་དག་ཅིང་། གཙོ་བོར་ཡི་གེ་མཁན་ཚོ་ནས་ངེའི་ཆེ་ཆེན་པོ་སྟོན་འདུག་པས། གསེར་གྱི་ཚར་གསུམ་བཞེངས་མཁན་འདི་ལ་སྔར་མངའ་ཐང་གང་འདུག སུལ་ལྟོབ་༼སུམ་ལྡབ༽ཏུ་སྤོར་ལ་ཕྱིན། རེ་རེ་བཞེངས་མཁན་འདི་ལ་ཉིན་གཅིག་སྤོར་ལ་ཕྱིན། མི་ཆེན་གཉིས་པོ་ལ་ལོ་གཅིག་བར་ལ་སྲོཊ་༼སྲོག༽ 5.a ལ་ཆད་པ་མི་འབེབ་པ་དང་། ལོ་གཅིག་གི་བར་དུ་ཉི་མ་བཅུ་རེ་བཞིན་ལ་གོས་ཆེན་ལུ་ཧང་མ་གཏོགས་པའི་གོས་གྱོན་དུ་ཆུག་གསུངས་ཟེར། 
ཡང་རྒྱལ་པོའི་ཞིང་པོ་ཡིན་ཟེར་བའི་མི་ཞིག་གི་རྟ་དཀར་པོ་ཆེན་པོ་ཞིག་ལ་ཡོབ་གསུམ་བརྩེག་བྱས་པ་ཞིག་ཀྱང་མཐོང་ངོ་།། ར་བ་ཕྱི་མའི་དབུས་ན་ཁང་བ་ཤིན་ཏུ་མཐོ་བ་གསུམ་བརྩེག་གཅིག་གི་ནང་ན་ཆུ་ཚོད་འཛིན་པ་དང་། ཁྲིམས་རྔ་ཆེན་པོ་བརྡུང་བའི་ཁང་བ་ངོ་མཚར་བ་ཞིག་འདུག རྒྱ་ཡི་ཡི་(ཡི)གེ་བཟང་བོ་མཁན་གྱི་མི་ཞིག་བྱུང་འདུག་པ་དེའི་མིག་ཡན་ཆད་ཀྱི་ཐོད་པའི་དཔངས་ལ་ཡང་མིའི་གདོང་པ་ལྟ་བུ་ཞིག་ཡོད་པ་ལ་སྤྱི་གཙུག་ཀྱང་གཞན་ལས་རིང་ཙམ་ཞིག་བྱུང་འདུག་པ། ཁྱོ་ཤུག་གཉིས་སེམས་ཤིན་ཏུ་མཐུན་པའི་དབང་གིས་གཅིག་ཏུ་འདྲེས་པ་ཡིན་ཟེར་ཏེ་ད་ལྟ་ཡང་གཉིས་ཀྱི་རྣམ་པར་ངོ་ཤེས་པ་ཡོད་པར་འདུག་གོ། ཕོ་བྲང་འདི་རྒྱ་ཧོར་གྱི་བསྟན་པའི་རྗེས་ནས་རྒྱའི་རྒྱལ་རྒྱུད་འདི་ལ་རྒྱལ་པོ་གཅིག་གིས་རང་གནས་སའི་ས་ཕྱོགས་བཞི་མཚམས་བརྒྱད་ཀྱི་ཉིན་ལམ་ལྔ་ཚུན་ལ་གནས་པའི་སྐྱེ་བོའི་ཚོགས་ཀྱི་གཏམ་ཆེ་འབྲིང་ཆུང་གསུམ་ལབ་པ་ཐམས་ཅད་ཐོས་པ་གཅིག་བྱུང་། གཅིག་གི་༼གིས༽བཙུན་མོ་སུམ་སྟོང་གི་རྩར་ལུས་སྟོང་དུ་སྤྲུལ་ནས་བཞུགས་ཐུབ་པ་གཅིག་བྱུང་། གཅིག་གི་༼གིས༽སྐྱེ་བུ་དེའི་གཟུགས་མཐོང་བ་དང་། དེའི་ཕ་མ་བུ་ཚ་ཁང་རྣམས་ཀྱི་མང་༼མིང༽ཤེས་པ་དང་། སྐྱིད་སྡུག་ལེགས་ཉེས་ཅི་བྱུང་དང་ཅི་འབྱུང་བ་ཐམས་ཅད་ཤེས་པ་གཅིག་བྱུང་། གཅིག་གི་སྤྱན་གྱི་༼གྱིས༽གཟིགས་པ་ལ། རྒྱབ་མདུན་ཁྱད་མེད་པ་གཅིག་བྱུང་ཟེར། རྒྱལ་པོ་འདི་ལ་གླིང་གཡོགས་ཤར་གྱིས་པ་ནས་སྐྱེས་བུ་རྣམས་ལུས་མི་ལ་མགོ་བྱའི་མགོ་ཅན་འབའ་ཞིག་ལ་ལུས་རྩལ་ཆེ་ཞིང་རྣམ་འགྱུར་མང་དུ་སྟོན་པ་ཞིག་ཡོད་འདུག་པས། སྐྱེས་འབུལ་བ་རྣམས་ཕོ་བྲང་ནང་དུ་འབོད་མི་ནུས་པས། ཤར་ཕྱོགས་རྒྱ་མཚོའི་ 5.b མཐའ་ནས་གྲོང་ཁྱེར་ཞིག་ཡོད་པ་དེ་ནས་འབུལ་བ་ལེན་ཅིང་། དེ་ནས་གནང་སྦྱིན་རྣམས་སྐྱེལ་བ་ཡོད་ཟེར། དེ་ནས་བྱང་ཤར་མཚམས་སུ་ཐག་རིང་པོར་ཕྱིན་པ་ན། ཧོར་གྱི་རྒྱལ་པོའི་རྡོ་ཁབ་ལེན་གྱིས་ཕོ་བྲང་བརྩེཊ་པ་ཞིག་ཡོད་པར་༼པ༽དེ་མཐོང་པར་ཁྲབ་ཆེན་གྱིས་ཕྱིན་པ་ན་ཉིན་ལམ་རེ་ཙམ་གྱི་ས་ནས་ནམ་མཁའ་ལ་ཁྱེར་ཏེ་ཕོ་བྲང་ལ་འབྱར་འགྲོ་བར་འདུག་ཟེར་ཏེ། འདི་བདེན་ན་འདི་འདྲ་བའི་རྫས་ཀྱི་ནུས་པ་མང་པོས་ནམ་མཁའ་ལ་འཕུར་ནུས་པར་ངེས་པས། བོད་ཀྱི་བླ་མ་འགའི་རྣམ་ཐར་ན་རྒྱ་གར་གྱི་གྲུབ་ཐོབ་ཕལ་ཆེ་བའི་གྲུབ་རྟཊ་རྫས་ལ་བརྟེན་པ་ཡིན་འདྲ་ཟེར་བ་དེ་ཡང་བདེན་པ་འདྲ་སྟེ། བདེན་ཡང་ལོག་ལྟ་བསྒོམ་དུ་མི་རུང་སྟེ། རྫས་འཛོམས་ན་དོན་ཆེན་པོ་འགྲུབ་པས་དེ་བསྒྲུབས་པ་ལ་བསོད་ནམས་ཆེན་པོ་བསགས་དགོས་པའི་ཕྱིར་རོ།། 
ཏེའི་༼དེའི༽ནུབ་ཏུ་ཉིན་ལམ་བདུན་ཙམ་ཡོད་པའི་ས་ན། ཤར་རི་བོ་རྩེ་ལྔ་འདུག དེ་ནས་ནུབ་ཏུ་ཉིན་ལམ་བཅུ་ཙམ་ཡོད་པའི་ས་ན། དབུས་རི་བོ་རྩེ་ལྔ་འདུག་སྟེ། དེའི་གནས་ལུགས་ཞིབ་ཆ་ཁོ་བོས་བྱས་པའི་ཡིག་ཆ་ཟུར་དུ་ཡོད་པ་ལས་ཤེས་པར་བྱ་ཞིང་། རགས་བསྡུས་ནི་ཐང་ཤིན་ཏུ་ཆེ་བ་ཞིག་གི་དཀྱིལ་ན་རི་ཆུང་གྲུ་བཞི་པ་དཔངས་མདའ་རྒྱང་གང་རེ་ཙམ་ཡོད་པ་ཞིག་གིས་གྲུ་བཞིར་འཁོར་ལོར་བསྐོར་བའི་ནང་ན་མཚོ་གྲུ་བཞི་པ་ཁ་ཞེང་མདའ་རྒྱང་རེ་ཡོད་པས་བསྐོར་བ། དེའི་ནང་ན་ཐང་བདེ་མོ་གྲུ་བཞི་པ་ཞིག་གིས་བསྐོར་བ། དེའི་དཀྱིལ་ན་རི་ཆུང་གྲུ་བཞི་དཔངས་ཕྱི་མ་དང་མཉམ་པ་བཞི་ཕྱོགས་བཞི་ན་རེ་རེ་ཡོད་པའི་མཚམས་ཀྱི་གྲ་བཞི་ལ་མཚོ་བཞི་བཞི་ཡོད་པ། ཀུན་གྱི་དབུས་ན་རི་ཟུར་བརྒྱད་པ་དཔངས་ཤིན་ཏུ་མཐོ་བར་ཡོད་པ་ཞིག་འདུག རི་དང་ཐང་ཀུན་ལ་ཤིང་སྐྱེས་སྣ་ཚོགས་སྐྱེས་པ། དབུས་ན་རིན་པོ་ཆེ་སྣ་ཚོགས་ཀྱི་གཡའ་མ་ཆོ་ལེ་བ་ཡོད་པ། དབུས་རི་དེའི་རྩེ་ན་བོད་ཀྱི་རྒྱལ་པོ་རལ་ 6.a པ་ཅན་གྱིས་བརྩིགས་པའི་ལྷ་ཁང་ཡིན་ཟེར་བའི་ལྷ་ཁང་ཞིག་གི་ནང་ན། འཇམ་དབྱངས་ཀྱི་སྐུ་འདྲ་ཤེལ་ལས་གྲུབ་པ་ཞིག་འདུག་པ་ལ་མིག་གིས་ཡུན་རིང་དུ་བལྟས་ཏེ། སླར་ནམ་མཁའ་ལ་བལྟས་པ་ན་འཇའ་འོད་ཀྱི་དཀྱིལ་ན་སྐུ་དེ་ཁ་མཐོང་བ་ཞིག་ཡོད། ལྷོའི་རིའི་རྩ་བ་ན་རྡོ་གྲུ་བཞི་བ་ཁ་ཞིང་མདུང་གང་མ་ཙམ་ཞིག་གི་འོག་ནས་སྐུད་པ་འཐེན་ན་དོན་ཡོང་བས་ནམ་མཁའ་ལ་གནས་པར་ཤེས་པ་དང་། སྟེང་དུ་མི་ཉི་ཤུའི་ཀྱང་ཁེངས་ཤིང་ལྔ་བརྒྱ་ལྷག་ཙམ་ཡང་མི་དགོས་པར་ཤོང་བར་འདུག ནུབ་རི་ལ་གསེར་ཤ་མོ་སྟེང་འོག་བསྒྱུར་ནས་སྐྱེས་པ་ལྟ་བུ་ཞིག་ལ་ཆེ་ཤོས་རྣམས་མི་རེ་རེས་ཐེག་ཙམ་ལ་རོ་ཤིན་ཏུ་ཞིམ་པ་དེ་འདྲ་ཡོད་པ་ཞིག་འདུག བྱང་རིའི་རྩེ་མོར་རྡོ་ཁྲི་ཞིག་ཡོད་འདུག་པའི་སྟེང་དུ་ཕྱིན་ན་ཡིད་ལ་གང་བསམ་གྱི་སྐྱེ་གཟུགས་ཚེ་སྔ་ཕྱི་སོགས་ལེགས་ཉེས་ཐམས་ཅད་ཡིད་ལ་འཆར་བ་ཞིག་འདུག གཞན་ཡང་གནས་འདིའི་ཕྱི་རོལ་ཙམ་དུ་ཕྱིན་པ་ནས་རྩ་བཞི་སོགས་སྡོམས་པ་ལ་སྐྱོན་བྱུང་ན། གསང་མི་ཐུབ་ཅིང་ཁྱད་པར་དུ་མི་ཚངས་པར་སྤྱོད་པ་ཡིན་ན་རི་ཆུ་ནང་མའི་ནང་དུ་སླེབས་ནས་སྐྲ་ཐམས་ཅད་རང་ཁར་བྱི་བར་འགྱུར་ཞིང་བཤགས་པ་སོགས་ཀྱིས་ཉེས་པ་སོགས་སླར་ཡང་སྐུ་སྐྱེ་བ་ཞིག་ཡོད་པར་འདུག 
ཤར་རི་བོ་རྩེ་ལྔ་དང་། བྱང་རི་བོ་རྩེ་ལྔ་ནི་ཁོ་བོས་མ་མཐོང་ལ། ནུབ་རི་བོ་རྩེ་ལྔ་ཞེས་བྱ་བ་ནི་རྒྱལ་མོ་བཟའི་ཕའི་རྒྱལ་ས་དེའི་ནུབ་ཕྱོགས་ན་ཡོད་དེ། དེ་ན་ཁྲོ་ནག་གི་ཁང་པ་ཞིག་ཡོད་པར་འདུག་ཅིང་། དེ་དང་ཉེ་བའི་ས་ཞིག་ན་རྡོ་རིང་ཆེན་པོ་དཀྱུས་སུ་འདོམ་བདུན་ཡོད་པ། ཞེངས་སུ་འདོམ་གསུམ་ཡོད་པ་ཞིག་ལ་བོད་ཀྱི་ཡི་གེའི་སངས་རྒྱས་ཀྱི་ 6.b བཀའ་རྣམས་བྲིས་ཡོད་ཟེར་བ་ཞིག་འདུག་པས་རྡོ་དྲགས་བཤུས་པའི་ཚིག་གཉིས་གསུམ་སྦྲེལ་ནས་ཀློག་ཐུབ་པར་འདུག བོད་ཀྱི་བློན་པོ་མགར་གྱིས་བཞེངས་པ་ཡིན་ཟེར། རྒྱ་ཡི་ཡུལ་ན་རྡོ་རིང་དེ་ལས་ཆེ་མེད་ཟེར་རོ།། 
དེ་ནས་ནུབ་ཏུ་ཡོང་བའི་ས་ན་སྤྲུལ་བ་སྡེ་ཡི་ལྷ་ཁང་ཞེས་བྱ་བ་དེ་འདུག་སྟེ། དེའི་བྱུང་ཁུང་ནི་ཆོས་རྗེ་ས་སྐྱ་པཎྜི་ཏ་ཧོར་གྱི་རྒྱལ་བོའི་མཆོད་གནས་ལ་ཕེབ་པའི་དུས་སུ། རུས་སྦལ་ལ་སྤུ་འོང་མི་འོང་གི་གླེང་མོ་ཞིག་བྱུང་བའི་༼པས༽རྗེ་ས་པཎ་གྱིས་རུས་སྦལ་ལ་སྤུ་མེད་གསུངས་པས། རྒྱལ་བོས་གཏམ་དེ་སུན་འབྱིན་པའི་ཕྱིར་དུ། རུས་སྦལ་གྱི་ལྤགས་པ་སྤུ་དང་བཅས་པ་ང་ཡི་ལག་ན་ཡོད་ཟེར་ནས། སྤགས་པ་མདོམ་སྐོར་ལྷག་ཙམ་ལ་སྤུ་རིང་བོ་མཐོ་རེ་ཙམ་ཡོད་པ་འཇའ་རིས་ཁྱུ་གེ་ཡོད་པ་ཞིག་བསྟན་པས། ས་པཎ་གྱིས་རུས་སྦལ་གྱི་ལྤགས་པ་དང་སྤུ་དངོས་མ་ཡིན་ཏེ་ཆུ་ལ་གནས་པའི་སེམས་ཅན་མང་བོའི་དོན་དུ་ས་ལ་གནས་པའི་བྱང་ཆུབ་སེམས་དཔའ་ཆེན་པོ་རྣམས་རུས་སྦལ་འདྲ་བའི་གཟུགས་ཅན་མིང་འདི་སྐད་དུ་འབོད་པ་འབྱོན་པར་གསུང་རབ་ནས་བཤད་པར་ཡོད་པས། འདི་ལ་ཡོན་ཏན་གཞན་ཡང་ཡོད་གསུངས་སོ།། ཡོན་ཏན་གཞན་ཅི་ཡོད་ཟེར་བའི་ལན་དུ་ཁྱོད་ནི་རྫས་དང་འཁོར་གྱི་བསོད་ནམས་ཤིན་ཏུ་ཆེ་བར་འདུག་པས། མཆོད་གནས་དང་གསུང་རབ་སོགས་ལ་བརྟེན་པས་འདིའི་ཡོན་ཏན་མཐོང་ཡོད་ལས་ཆེ་གསུངས། རྒྱལ་བོའི་༼བོས༽འདི་རུས་སྦལ་གྱི་ལྤགས་པ་སྤུ་ཅན་དུ་འདུག་པ་དང་། སྤུ་མདོག་འཇའ་རིས་སུ་འདུག་ཅིང་སྤུ་དཀོན་པའི་སྒོ་ནས་ཁྱད་ནོར་དུ་འཛིན་པ་མ་གཏོགས། དེ་ལས་གཞན་པའི་ཡོན་ཏན་མཐོང་བ་མེད་ཟེར་བའི་ལན་དུ་རྫས་ཀྱི་བསོད་ནམས་ 7.a དང་ཆོས་ཀྱི་བསོད་ནམས་གཉིས་སོ་སོ་ཡིན། འཁོར་ལོས་བསྒྱུར་རྒྱལ་ཐ་མལ་བ་ཞིག་གི་བསོད་ནམས་ལས། ཐེག་དམན་གྱི་དགྲ་བཅོམ་པ་དམན་པའི་ཚུལ་འཛིན་པ་ཞིག་གི་ཚོགས་གཉིས་ཀྱི་སྤོངས་རྟོགས་མང་པོས་ཐོག་མཐའ་བར་བཤད་པ་ཡིན། དེས་ན་མང་དུ་ཐོས་པ་ལ་བརྩོན་པ་ཆེར་བསྐྱེད་དགོས་པ་ཡིན་ཅེས་གསུངས་ནས། ལྤགས་པ་འདི་ལ་ཡོན་ཏན་མང་དུ་ཡོད་དེ། ཁྱོད་ཀྱི་༼ཀྱིས༽ཚོགས་གཉིས་ཅུང་ཟད་བསགས་པ་དང་། ཁོ་བོས་སྨོན་ལམ་གྱི་སྟོབས་ཀྱིས་འདིར་སླེབ་པ་ཡིན། དེས་ན་ཁོ་བོའི་༼བོས༽ཁྱེད་རྣམས་ལ་པགས་པ་འདིའི་ཡོན་ཏན་བསྟན་ན་མཐོང་བར་སྲིད་ཀྱི། འདི་ལ་ལྟ་ལུགས་མང་དུ་ཡོད་པས། སྟོན་ཤེས་ཀྱི་༼ཀྱིས༽བསྟན་ནས། ལྟ་ཤེས་ཀྱིས་བལྟས་ན་སངས་རྒྱས་སྟོང་གི་སྐུ་ཡང་ཚང་བར་བཞུགས། ཉེ་བའི་སྲས་བརྒྱད་ཀྱང་བཞུགས་པ་ཡིན་གསུངས་ནས། ཕྱོགས་འདི་ནས་བཟུང་སྟོན་དང་གསུངས་པའི་ཁ་ཀོད་བྱས་པས། སངས་རྒྱས་སྟོང་གི་དང་ཉེ་བའི་སྲས་བརྒྱད་ཀྱི་སྐུ་ཡང་གསལ་བོར་མཐོང་བ་དང་། དེར་ཚོགས་པའི་སྐྱེ་བོ་ཚོགས་མང་པོ་ཡང་ཡ་མཚན་ཆེར་སྐྱེས་སོ།། འོན་ཀྱང་རྒྱལ་བོ་ཅུང་ཟད་སྐྱེངས་པའི་རྣམ་པར་གྱུར་ཏེ། ཁྱོད་མཐའ་ཡི་བནྡེ་ཁ་བརྡར་བྱེད་པ་ཞིག་འདུག་སྟེ། ངེད་རང་བློན་པོའི་ཚོགས་དང་བཅས་པ་དུད་འགྲོའི་དཀྱིལ་དུ་རྒྱབ་པོ་གསུངས་པ་དང་། ས་པཎ་གྱིས་སྐྱེ་བ་མང་ཙམ་ནས་ཁ་བརྡར་བྱེད་པ་བྱུང་འདུག་སེམས་ཅན་རྣམས་ཀྱི་ཕྱིའི་གཟུགས་དང་། ནང་སེམས་ཀྱི་རྒྱུ་བ་མི་གཅིག་པ་ཀུན་གྱི་ཆོས་ཉིད་ཡིན་མོད་གསུངས་པས་ཀྱང་། རྒྱལ་བོ་ཅུང་ཟད་མ་མཉེས་པར་གྱུར་ཏེ། དེ་ནས་ཞག་མི་མང་བ་ཞིག་ལ། བློན་པོའི་ཚོགས་ཐམས་ཅད་བསྡུས་ཏེ། ངའི་མཆོད་གནས་འདི་མཁས་པར་ཡོད་པའི་རིགས་སུ་འདུག འོན་ཀྱང་ཁྱེད་རྣམས་ 7.b ང་དང་བཅས་པ་དུད་འགྲོའི་དཀྱིལ་དུ་རྒྱབ་པས། ཁོ་བོ་ཅུང་ཟད་སྤོབས་པ་དམའ་བ་ཞིག་བྱུང་། དེས་ན་ཁོ་ལ་ལན་ཅུང་ཟད་ཞིག་བྱེད་པ་ཡིན་པས། སྒྱུ་མ་མཁན་རྣམས་བསྡུ་ལུགས་གྱིས་ལ། རྫས་སྔགས་སོགས་རྩོལ་བསྒྲུབ་དགོས་པ་རྣམས་ལ་བརྩོལ་བ་གྱིས་གསུངས་སོ།། 
དེ་ནས་ཡུན་མི་རིང་བ་ཞིག་ལ་སྒྱུ་མ་མཁན་རྣམས་ཀྱི་༼ཀྱིས༽ཡུལ་ཁམས་ཡིད་དུ་འོང་བ་ཞིག་ལ་གཙུག་ལག་ཁང་དང་དགོན་པ་ཤིན་ཏུ་མཛེས་ཤིང་ཡིད་དུ་འོང་བ་ལྟ་ན་སྡུག་པ་ཞིག་སྤྲུལ་ཐུབ་པ་དང་། རྒྱལ་བོའི་ལུང་གི་ཁྱོད་ངའི་མཆོད་གནས་ལ་བོས་པ་ཤིན་ཏུ་མཁས་པར་འདུག་ཅིང་། རྟེན་ཡ་མཚན་ཅན་མང་པོ་ཡང་མཐོང་བས་ཡིད་སྤྲོ་བར་གྱུར། དེ་ན་ངེད་ལ་གནས་དབེན་པ་ཞིག་ན་དགོན་ཆུང་སྐྱིད་པོ་ཞིག་ཡོད་པ། དེ་ཁྱེད་ལ་སྟེར་བ་ཡིན་པས་དེ་རིང་ངེད་ཀྱང་དེར་འགྲོ་ཞིང་། ཁྱེད་རང་དཔོན་སློབ་རྣམས་ཀྱང་ཤོག་གསུངས་བྱུང་བ་དང་། དེར་དཔོན་སློབ་ཐམས་ཅད་ཀུན་ཀྱང་ཕྱིན་པས། རྒྱལ་བོའང་འཁོར་མང་བོ་དང་བཅས་བྱོན་འདུག་ཅིང་། ས་ཆ་རང་གི་དབྱིབས་ལ་བརྟག་པས་སྒྱུ་མ་བྱས་པ་ཡིན་པར་ཤེས་ཏེ། ཁྱེད་རྣམས་སྔོན་ལ་རྒྱུག་དང་ང་རྟིང་མ་ཁོ་ན་བྱེད་པ་གསུངས་ཏེ། སྒོ་སྲུང་གི་ཁྲོ་བོ་ལ་བཀའ་བགོ་མཛད་པ་ཙམ་གྱིས་སྒྱུ་མ་བཤིག་མ་ཐུབ་པར་ལུས་པས་ན། སྤྲུལ་བ་སྡེ་ཡིན་ཟེར། ཡང་ཁ་ཅིག་གིས་མཁའ་འགྲོའི་༼འགྲོས༽བརྩིགས་པའི་མཆོད་རྟེན་དུ་མ་ཡོད་པ་ལ། མིའི་གྲངས་ཀ་འདི་ཙམ་ཡོད་ཅེས་རྩི་རྒྱུ་མེད་པ་ཞིག་ཡོད་པའི་སྤྲུལ་བ་སྡེ་ཡིན་ཡང་ཟེར། དེ་ནས་ལྷོ་རུ་ཡོང་བ་ན། གཙང་ཁའི་ཡུལ་ན་བླ་ཆེན་དགོངས་པ་རབ་གསལ་གྱིས་པུར་དངོས་འཇིམ་པ་ལ་བཅུག་སྟེ་ལྡེར་སྐུར་བཞུགས་པར་འདུག 
དེ་ནས་ལྷོ་ཕྱོགས་སུ་ཉིན་ལམ་གསུམ་བཞི་ཙམ་ཡོད་པའི་ས་ན། བྱམས་ 8.a པ་འབུམ་གླིང་ཞེས་བྱ་བ་བྲག་རི་ཤིན་ཏུ་མཐོ་བ་ཞིག་གི་བྲག་འདེབ་ལ། ཀེང་ཙེ་འཕྲུལ་གྱི་རྒྱལ་བོའི་༼པོས༽བརྐོས་པ་ཡིན་ཟེར་བའི་བྲག་ཁུང་ཀ་བཞི་མ་ཞིག་ལ། ལྷ་རིས་རྣམས་བྲག་ལ་བསྐོས་པ་ཁོ་ན་མང་བོ་དང་། རྗེ་བཙུན་ཆེན་པོ་བྱམས་པ་བཟང་བོའི་འདུག་སྟེངས་ཅན་ཞབས་གཉིས་རྡོའི་བརྩིགས་ཤིང་སྐུ་སྟོད་བྲག་ལ་བསྐོས་པའི་དཔངས་ལ་འདོམ་ཉི་ཤུ་ཙམ་ཡོད་པ་ཟེར་བ་ཞིག་འདུག གནས་དེར་རྟེན་རྣམས་མང་ཤིང་བྱིན་རླབས་ཆེ་བར་གྲགས་པས། འཇལ་༼མཇལ༽མཁན་ཡང་མང་བོ་ཡོད་པར་འདུག་གོ། རྨི་ལམ་རྫུན་བཤད་སྒྱུ་མའི་སྒྲ་དབྱངས་ཆེན་པོ་ལས། ཤར་ཕྱོགས་ཀྱི་སྐད་ཆ་བཤད་པའི་ལེའུ་སྟེ་དང་པོའོ།། །།
 
 
ལྷོ་ཕྱོགས་ཀྱི་སྐད་ཆ་བཤད་པ།
 
 
དེ་ནས་གཉིས་པ་ལྷོ་ཕྱོགས་ཀྱི་སྐད་ཆ་བཤད་པ་ནི། འདི་ནས་ཤར་ལྷོའི་མཚམས་ཀྱི་ཕྱིའི་རྒྱ་མཚོའི་གླིང་ཞིག་ན་རི་བོ་ཊ་ལ་ཞེས་བྱ་བ་དེ་ཡོད་དེ། དེ་ཡང་རྒྱ་གར་བའི་མི་རིགས་ཤས་ཆེ་བས་འཛིན་པའི་ཡུལ་གཅིག་ན་རི་གདོང་ཁ་ནུབ་ཏུ་རྒྱུག་པའི་རི་ཆེན་པོ་ཞིག་གི་རི་སྐེད་ཙམ་ལ། རྗེ་བཙན་སྒྲོལ་མའི་སྐུ་མི་གཉིས་འགྱུར་ཙམ་ཞིག་བཞུགས་འདུག དེའི་དབུ་སྐྲ་ཡིན་ཟེར་བའི་ཤིང་སྡོང་པོ་ཞིག་མདའ་རྒྱང་གང་ཙམ་གྱི་ནམ་མཁའ་ལ་ཡོད་པར་འདུག རི་དེའི་རྩེ་ལ་འཕགས་པ་སྤྱན་རས་གཟིགས་ཀྱི་སྐུ་འདྲ་བྱིས་སྦ་ལོ་བརྒྱད་པའི་ཚད་ཙམ་ཞིག་ལ་བྱིན་རླབས་ཤིན་ཏུ་ཆེ་བར་ཡོད་པ་ཞིག་འདུག དེ་ནས་ཤར་དུ་ཉིན་ལམ་ཕྱེད་ཙམ་ཕྱིན་པའི་ལུང་ཆུང་ཞིག་ན། ལྷ་སྐུ་རང་བྱུང་ཆེ་འབྲང་ཆུང་གསུམ་དེ་འདྲ་མང་བོ་ཡོད་པར་འདུག ཡུལ་འདི་སྔོན་རྒྱ་ནག་བོས་མངའ་ཞབས་སུ་འཇུགས་༼འཇུག༽པར་འདོད་ནས་དམག་འབུམ་ཚོ་མང་བོ་རྫིང་ལ་རྫངས་༼བརྫངས༽པས། མཚོ་དེ་ལ་པདྨའི་སྡོང་བོ་ཆེན་པོ་མང་བོ་གློ་བུར་དུ་སྐྱེས་ནས། ཡུལ་དེར་བགྲོད་མ་ 8.b ནུས་ཟེར། དེང་སང་ཚོང་པ་ཡར་འགྲོ་མར་འགྲོ་བྱེད་པར་འདུག ཡུལ་དེ་དང་ཉེ་བ་ཞིག་ན། གཞོན་ནུ་མ་ཅན་གྱི་གྲོང་ཁྱེར་ཡོད་པར་འདུག་སྟེ། ཆུ་གྲང་གི་རྦ་ལ་མཚན་མ་ཟད་པས། ཆགས་པས་ནད་སེར་ཞིང་ཕྲུག་གུ་སྐྱེས་ཚད་བུ་མོར་ཡོང་བར་འདུག་ཟེར། དེར་རྒྱ་ནག་རྒྱལ་བོའི་ཕོ་དར་མ་འབུམ་ཚོ་གསུམ་བཞི་ཙམ་ཞིག་དེ་རྣམས་ཀྱི་ཁྱོ་གར་བསྐོས་ནས་བཏང་བས། གཉིས་བརྒྱ་སུམ་རྒྱ་༼བརྒྱ༽རེའི་སར་རེ་རེ་ལས་མ་ཁྱབ་ཅིང་། ཅི་ཙམ་སྤྱོད་ནུས་པའི་བར་དུ་སྤྱོད་བཅུག་ནས། མི་ནུས་པ་ན་བསད་དེ་ཤ་རུས་བགོ་བཤའ་བྱས་པའི་དུམ་དུ་རེ་སྐེ་ལ་བཏགས་ནས་དྲི་བསྣམས་པར་འདུག་ཟེར། ཡུལ་དེ་ནས་རྒྱལ་བོ་འཛམ་བུ་ཆུ་བོའི་གསེར་བྲེ་ཆེན་པོ་མང་བོ་སྐྱེལ་མི་འོང་བ་ལ་བུད་མེད་རེ་རེས་༼རེའི༽སར་སྐྱེས་པ་དར་མ་བཅུ་བཅུ་རེ་ཙམ་བསྒོས་ནས་བཞག་ན་འང་། བུ་མི་སྐྱེ་ཞིང་བུ་མོ་འབའ་ཞིག་སྐྱེ་བ་ལ་འང་ཆགས་སེམས་གཞན་ལས་ཆེ་བར་འདུག་ཟེར། 
དེ་ནས་བྱང་དུ་རྒྱང་བལྟས་ཉེ་མོར་འདུག་པའི་ས་ན། རྒྱ་ནག་སྨན་རྩའི་ཡུལ་ཡིན་ཟེར་བ་འདུག དེ་ནས་ནུབ་ཏུ་ཐག་རིང་དུ་འོངས་པ་ན། ལི་ཁ་ར་ཤིང་འཕེལ་བ་དང་ཆུ་ཀླུང་འདམ་བུ་ཅན་དང་ཙི་ཚིང་ཚིང་ཅན་ནག་༼ནགས༽ཚལ་རྣམས་ཡོད། དེ་ནས་ནུབ་ཏུ་ཡོང་བ་ན། ལྷོ་ཕྱོགས་ནམ་མཁའི་ལྡན་བྱ་བ་ཡོད་དེ། དེ་ཡང་ས་ནས་མདའ་རྒྱང་གསུམ་ཙམ་གྱི་ནམ་མཁའ་ལ་ནགས་ཚལ་འཐུག་པོ་ཞིག་ཡོད་ཅིང་། དེ་ཡི་ཤར་ནུབ་ཏུ་ཉིན་ལམ་བཅུ་ཙམ་གྱི་ཁྱོན་ཡོད་ཟེར། དེ་དང་ཉེ་བ་ན་ཟང་༼ཟངས༽གླིང་ཡོད་ཟེར་ཏེ། སྔོན་རྒྱ་ནག་རྒྱལ་བོ་དང་ཐོག་མར་གྲོགས་པོ་བྱས་མཐར་བསླུས་ཏེ། སངས་རྒྱས་ཀྱི་ཚེམས་གདན་དྲངས་པ་ཡིན་ཟེར། ཆུ་ཀླུང་འདམ་བུ་ཅན་ནས་བྱང་ཕྱོགས་སུ་འོངས་པ་ལ། ལྷོ་ཕྱོགས་དཔལ་གྱི་རི་འདུག་སྟེ། 9.a རི་དེའི་དཔངས་ལ་ཉིན་ལམ་གཅིག་ཙམ་ཡོད་ཅིང་། ཤར་ནུབ་ཏུ་ཉིན་ལམ་ལྔ་ཙམ་ཡོད་པ་ཐང་གི་དཀྱིལ་དུ་རི་བོ་འབུར་པོར་སྐྱེས་པ་ལ་རྩེ་མོ་གསུམ་པ་ཞིག་ཡོད་པར་འདུག དེ་ཡི་བྱང་གི་ཕྱོགས་ན་རྒྱ་གར་རྡོ་རྗེ་གདན་གྱི་གཙུག་ལག་ཁང་ཡོད་དེ། དེ་ལ་ལྕགས་རི་སུམ་རིམ་བྱང་ཆུབ་ཀྱི་ཤིང་དང་བཅས་པ་ཡོད་པ་ལ། མི་སྟེགས་པ་རྣམས་ཀྱིས་ལྕགས་རི་སུམ་རིམ་གྱི་ཕྱི་མ་དེ་བསྒྱེལ། བྱང་ཆུང་ཀྱི་ཤིང་བཅད་ནས་རྩ་བ་ཁྲོ་ཆུའི་ལུག་རྒྱབ་རྩེའི་ཏོག་ཕབས་ནས་དབང་ཕྱུག་གི་རྟགས་བཙུག་ཀྱང་། མཚན་མོ་མི་མ་ཡིན་རྣམས་ཀྱིས་དབང་ཕྱུག་གི་རྟགས་བསྒྱེལ། བྱང་ཆུབ་ཤིང་གིས་༼གི༽ལོ་མ་གང་འཐོར་པར་བྱང་ཆུབ་ལྗོན་ཤིང་གི་ཤིང་ཕྲན་མང་པོ་སྐྱེས་པས། ད་དུང་ཁོ་ཡི་བསྟན་པ་ཡོད་པར་འདུག་ཟེར་ནས། མི་སྟེགས་ཀྱི་༼ཀྱིས༽འཇུག་མ་ནུས་ཏེ། དེང་སངས་རྒྱས་པའི་༼པས༽འཛིན་པར་ཡོད། དེ་ནས་ལྷོ་ནུབ་ཏུ་ཕྱིན་པའི་ས་ན། གྲོང་ཁྱེར་དཔལ་ཡོན་ཅན་ཞེས་བྱ་བ་དེ་ཡོད་གྲོང་ཁྱེར་དེའི་དབུས་ན་དཔལ་ལྡན་འབྲས་སྤུངས་ཀྱི་མཆོད་རྟེན་ཡོད་དེ། སྨད་ནི་མིའི་༼མིས༽འབྲས་སོ་བའི་རྒྱུ་ལས་བཞེངས་ཤིང་། སྟོད་ནི་ལྷས་རིན་པོ་ཆེ་ལས་བཞེངས་པ་ཡིན་ཟེར་ཏེ། ཆུ་བོ་གངྒཱའི་ཞབས་དང་ཕྱིའི་རྒྱ་མཚོའི་ནང་མཐའི་བར་དུ་ཡོད་པར་འདུག དེ་ནུབ་ཏུ་ཕྱིན་པ་ན། སྔོན་སྲིན་པོའི་༼པོས༽བཟུང་བའི་ཡུལ་ཡིན་པའི། ད་ལྟ་ཡང་རྩལ་སྟོབས་གཞན་ལས་ཆེ་བར་ཡོད་ཟེར་ཏེ་སིང་གྷ་ལ་ཞེས་པའི་ཡུལ་ཡང་ཟེར། དེ་ནས་ཤར་དུ་འོངས་པ་ན། བྲེའི་གྲོང་ཀ་བ་དང་ཉེ་བའི་ཀ་བ་ཡོད། ཀ་བ་ནི་ཤིན་ཏུ་ཆེ་བར་འདུག ཉེ་བའི་ཀ་བ་བརླགས་ཡིན་ཟེར་བའི་གྲོང་གསུམ་སྟོང་ཙམ་ཡོད་པར་འདུག དེ་ནས་ཤར་ཕྱོགས་སུ་ཕྱིན་པའི་ས་ན། ཤིན་ཀུན་ཞེས་བྱ་བའི་གྲོང་ཁྱེར་ཡོད་དེ། ཡུལ་དེའི་མི་ཀུན་མི་སྟེགས་པ་ཤས་ཆེ་ 9.b ཞིང་། སངས་རྒྱས་པའི་ཕལ་ཆེན་སྡེ་བའི་བཙུན་པ་ཐོ་རེ་བ་ཡང་ཡོད། ཤིན་ཀུན་གྱི་རི་བོ་གླང་རི་ཞེས་པ་ནི་གླང་གི་རྭ་ཅོ་ཡ་གཅིག་ཀོག་༼བཀོག༽ནས་ས་ལ་བསྒྱེལ་ནས་བཞག་པ་འདྲ་བ་ཞིག་ཡིན་འདུག་ཅིང་། རྭ་ཅོའི་སྦོམ་སའི་ངོས་ཀྱི་རྩེ་ལ་མཆོད་རྟེན་དང་བཅས་པ་ཡོད། འོན་ཀྱང་མཆོད་རྟེན་གོ་མ་ས་ལ་གྷན་རྡོ་དངོས་ནི་མ་ཡིན་ནོ།། གནས་དེ་ནི་མཆོད་རྟེན་དང་བཅས་པ་བོད་ཀྱི་བྱང་ཤར་མཚམས་ན་ཡོད་ཟེར་ཏེ། རེས་༼རེད༽མདའ་བ་གཞོན་ནུ་བློ་གྲོས་ཀྱི་གསུངས་དེ་ངེས་པར་སྣང་ངོ།། རྨི་ལམ་རྫུན་བཤད་སྒྱུ་མའི་སྒྲ་དབྱངས་ཆེན་མོ་ལས། ལྷོ་ཕྱོགས་ཀྱི་སྐད་ཆ་བཤད་པའི་ལེའུ་སྟེ་གཉིས་པའོ།།
 
 
ནུབ་ཕྱོགས་ཀྱི་སྐད་ཆ་བཤད་པ།
 
 
གསུམ་པ་ནུབ་ཕྱོགས་ཀྱི་སྐད་ཆ་བཤད་པ་ནི། སྤུ་རང་ཡ་ཙེ་རྒྱལ་པོའི་ས་ནས། རྡོ་སོལ་ལ་ཆུ་རྒྱབ་པའི་ནུས་པས་མཚན་མོ་རྡོ་ལ་མེ་འབར་བ་མཐོང་བ་དང་། རྡོ་ཆུའི་ནུས་པའི་༼པས༽མི་ཕྱུག་༼ཕྱུགས༽ཀྱི་ཁོང་དུ་ཆུ་ཐིག་རེ་ཤོར་ན་རྡོ་རུ་འགྲོ་བ་ཡོད་ཟེར། གུ་གེ་གྲོ་ལིང་ན་ལོ་ཙྪ་བ་རིན་ཆེན་བཟང་བོས་བཞེངས་པའི་ལྷ་ཁང་ནི། ཧོར་གྱི་༼གྱིས༽མེ་བརྒྱབ་ནས་མེད། དུས་ཕྱི་དུས་ཞིག་ལ་བྱས་པའི་ལྷ་ཁང་སུམ་བརྩེགས་ལ་འོག་ཁང་གི་ནང་ན་གསང་འདུས་ཀྱི་དཀྱིལ་འཁོར་དང་གྱང་རིས་སོགས་སྔར་དང་ཆ་མཐུན་ཙམ་འདུག གུ་གེའི་ཡུལ་དེ་ཞང་ཞུང་གི་བོན་པོའི་ཡུལ་དུ་འདུག དེའི་སྨད་ན་ད་ལྟ་ཡང་བོད་སྐད་མ་ཡིན་པའི་ཁོ་རང་ཚོས་སྐད་ཟུར་བ་ཞིག་ལབ་པ་ཡིན། དེ་ནུབ་ཏུ་ཆུ་འཕྲེངས་གསུམ་བརྒྱབ་ནས་ཕྱིན་པ་ནས། ནཱ་ག་ཀུཊྚི་ཞེས་བྱ་བའི་རི་མཐོན་པོ་ཞིག་གི་རྩེ་ལ། རྒྱལ་ཕྲན་ཞིག་གི་རྒྱལ་སར་འདུག་པའི་ས་ན་(ཡུལ།) ཡུལ་དེའི་དྲང་སྲོང་ཀུན་འདུས་ནས་དུས་སྟོན་ཞིག་ལ་ཚོགས་འདུག་ཅིང་། དེའི་ཉིན་དེ་ལ་དུས་ཡང་ཡང་མི་གཉིས་གསུམ་རེ་མཁའ་སྤྱོད་ལ་ 10.a འགྲོ་བ་ཀུན་གྱིས་མཐོང་བ་ཡིན་ཟེར། དེའི་ཤར་ཕྱོགས་ཀྱི་རི་འདེབ་གཅིག་ན་་ཕ་ཝང་ཆོ་ལེ་བ་མང་བོ་འདུག་པའི་འོག་ན་མི་གཉིས་གསུམ་ཤོང་བའི་ཕུག་པ་ཐོ་རེ་བ་ཞིག་ཡོད་འདུག་པ་ལ། གྲུབ་ཐོབ་འདི་དང་འདིའི་རྡོ་གདུགས་ཡིན་ཟེར་ནས་ངོ་སྤྲོད་ཅིང་འདུག ལཱ་བ་བའི་རྡོ་གདུགས་ཡིན་ཟེར་བའི་ཕ་ཝང་ཟུར་གསུམ་པ་ཆེན་པོ་ཞིག འདོམ་དོ་ཙམ་གྱི་ནམ་མཁའ་ལ་འདུག་པ། ས་ལ་ལྷུང་དོགས་ནས་བཙུགས་པ་ཡིན་ཟེར་བའི་རྡོའི་ཀ་བ་གསུམ་བཙུགས་འདུག་སྟེ། དེས་ཡིད་མ་ཆེས་སུ་སོང་བ་ཞིག་འདུག 
དེ་བྱང་ཕྱོགས་སུ་སོང་བ་ན། ཡུལ་འཁོར་ཞིག་བདེ་མཆོག་གི་ཕོ་བྲང་ཡིན་པས་བུད་མེད་རྣམས་ཕྱེད་གཟུགས་མའི་རྣམ་པར་ཡོད་ཟེར་བ་འཐོར་བུ་མཐོང་ནི། གཞོག་རེ་ལ་ཁ་དོག་གང་ཡང་འཛོམས་པོར་ཡོད་པ་ལ། གཞོག་རེ་ལ་གློ་ཤུ་དང་འབུར་ཆུང་ལྟ་བུའི་ཤ་རིགས་རྩུབ་མོ་ཡོད་པ། ལུང་སྟོང་དུ་འཕྲད་ན་འཇིགས་པའི་སྣང་བ་སྐྱེ་ཐུབ་པར་འདུག ཡང་ལམ་ཁའི་མགྲོན་ཁང་ཞིག་ན་བིར་ཝ་པ་ཞི་ནས་ཐིམ་པ་ཡིན་ཟེར་བའི་ཕ་ཝང་ཞིག་འདུག་པ་ལ་སྣུམ་འཛག་ཅིང་འདུག་པ་བསོག་པས་མཚན་ངོ་རེ་ཐུབ་པ་མར་མེ་ཡོང་བར་འདུག དཀོར་གཉེར་ཡིན་ཟེར་བའི་བུད་མེད་ཞིག་འདུག་པ་རང་བཞིན་གཏུམ་པའི་ཚུལ་སྟོན་ཅིང་མདུན་ན་ཡོད་འཕྲོ་ལ་མེད་འགྲོ་ཞིང་མེད་བཞིན་དུ་ཡོད་འོང་བའི་རྫུ་འཕྲུལ་སྣ་ཚོགས་སྟོན་པ་ཞིག་འདུག དེ་ནས་ནུབ་ཏུ་ཕྱིན་པའི་གྲོང་ཁྱེར་ཆེན་པོ་ཞིག་གི་ནང་ན་ཉི་མའི་གུང་ལ་ཤར་ཕྱོགས་ཀྱི་ངོས་ནས་འཕྲ་མེན་མ་ཞིག་མ་ཧེ་རུ་བརྫུས་ནས་རྭ་ཅོ་གཉིས་ལ་མི་རོ་ཆེན་པོ་རེ་བརྒྱུས་ནས། ནམ་མཁའ་ལ་འུར་སྒྲ་ཆེན་པོ་དང་བཅས་བྱུང་བས་མི་མང་བོ་འཇིགས་སྣང་ 10.b ཤིན་ཏུ་ཆེ་བར་བྱེད་འདུག་ཅིང་། དེ་བསྲུང་མཁན་ཡིན་ཟེར་བའི་མི་ཞིག་གི་ཁྲི་སྙན་སཱ་ལས་རྭ་དུང་ཞིག་བུས་བྱུང་བ་དང་། ཡར་ཇེ་མཐོར་སོང་སྟེ། ནུབ་ཕྱོགས་ཀྱི་ནམ་མཁའི་ངོས་ལ་ཡལ་སོང་། གཞན་ཡང་དེ་འདྲ་བ་བྱ་གཅན་སོགས་དུ་མའི་གཟུགས་སུ་སྤྲུལ་ནས། དངོས་སུ་མི་ཁྱེར་བ་ཐོ་རེ་བ་ཡོད་ཟེར། དེའི་ནུབ་ཏུ་༼ཕྱིན་པའི༽ས་ན། ཨིནྡྲ་བྷུ་ཏིའི་རྒྱལ་ས་ཞིག་པའི་རྗེས་ཡིན་ཟེར་བ་ཞིག་འདུག་སྟེ། སྔོན་རྒྱལ་བོ་འདིའི་མཁའ་སྤྱོད་གྲུབ་པས་ཡུལ་དེའི་མི་ཕྱུགས་གྲོང་ཁྱེར་དང་བཅས་པ་ནམ་མཁའ་ལ་སོང་བའི་རྗེས་ད་ལྟ་ཡང་ནམ་མཁའ་ན་མངོན་པར་ཡོད་ཟེར། དེའི་ནུབ་ཕྱོགས་ན་གྲོང་ཁྱེར་ཞིག་འདུག་པའི་གྲོང་དེ་ལ་མིའི་གྲངས་འབུམ་ཚོ་བཞི་ཡོད་ཟེར། ཕྲ་མེན་མ་བྱུང་བའི་གྲོང་ཁྱེར་དེ་ཕན་ཆད་རྒྱ་གར་ནུབ་ཕྱོགས་ཨུ་རྒྱན་གྱི་ཡུལ་ཡིན། ཡུལ་དེའི་གྲོང་ཕལ་ཆེར་ན་བཟའ་བཏུང་ཅུང་ཟད་དཀོན་པའི་མི་རྣམས་ཀྱི་བྱད་དབྱིབས་ཅུང་ཟད་རིད་པའི་རྣམ་པ་ཅན་དུ་འདུག སློབ་དཔོན་པདྨ་འཁྲུངས་བའི་མཚོ་ཡིན་ཟེར་བའི་མཚོ་ཆེན་པོ་ཞིག་ཀྱང་འདུག དེ་ནས་བྱང་དུ་ཕྱིན་པ་ན། ཨུ་རྒྱན་གྱི་ལུང་པ་དངོས་གཞིར་དྷུ་མ་ཐ་ལ་ཞེས་བྱ་བའི་གྲོང་ཁྱེར་ཆེན་མོ་དང་། ལུང་བ་ཕུ་མདའ་རིང་བོའི་རྣམ་པ་ཅན་ལ་ཆུ་ཆེན་པོ་འབབ་པ་བདུན་ཙམ་འདུག ཆོས་ལུགས་ཕལ་ཆེར་མི་སྟེགས་པ་ཡིན་ཟེར་ཏེ། སངས་རྒྱས་པ་ཡང་རེ་རེ་ཙམ་ཡོད་པར་འདུག སངས་རྒྱས་པའི་ལྷ་ཁང་ཞིག་ན་ཕག་མོའི་ལྡིར་སྐུ་མི་ལས་ཆེ་བ་ཞིག་འདུག་པ་དེ་ལ་ལོ་རེ་ལ་སྐྲ་མཐོ་རེ་སྐྱེ་བ་བྱིན་རླབས་ཅན་ཡིན་ཟེར་བ་འདུག བོད་རིག་༼རིགས༽ངན་ཡིན་ཟེར་ནས་ཁྱོ་ག་ཕལ་ཆེར་གྱིས་ཅོག་ལྟ་བྱེད་ཅིང་། བུད་མེད་ཀྱིས་བྱམས་པར་བྱད་ཅིང་འདུག ཨུ་རྒྱན་པ་རིན་ཆེན་དཔལ་ 11.a དང་ང་གཉིས་ཀྱི་ཕྱར་རེས་ཀྱི་འགྲོ་ལམ་གཅིག་འདུག་ཅིང་། ཁོང་གི་ཚུར་རེས་ལ་ཁའི་ངོས་ནས་བྱོན་པར་འདུག་ཅིང་། ངས་ནི་སྔར་གྱི་ལམ་དེ་ལས་ལོག་ནས་འོང་། ཁོང་གི་ལམ་ཡིག་ན་ཉིན་ལམ་གསུམ་བཞི་ཙམ་ལ་ཡང་ཟླ་རེ་དགོས་པའི་ཡི་གེ་འདུག་པ་ནི། དུས་སྔར་བས་ལམ་འཕྲང་སོགས་ཀྱི་མི་གཞན་མི་འགྲོ་ཞིང་། བགྲོད་དཀའ་བའི་དུས་ཤིག་ཡོད་པ་ཡིན་པ་འདྲའོ།། རྨི་ལམ་རྫུ་འཕྲུལ་སྒྱུ་མའི་སྒྲ་དབྱངས་ཆེན་པོ་ལས། ནུབ་ཕྱོགས་ཀྱི་སྐད་ཆ་བཤད་པའི་ལེའུ་གསུམ་པའོ།། 
 
 
བྱང་ཕྱོགས་ཀྱི་སྐད་ཆ་བཤད་པ།
 
 
བཞི་བ་བྱང་ཕྱོགས་ཀྱི་སྐད་ཆ་བཤད་པ་ནི། ཁམས་ཀྱི་རྒྱལ་བོའི་ཡུལ་ནས་བྱང་དུ་ཐག་རིང་བོ་ཙམ་ཕྱིན་པའི་ས་ཞིག་ན། ཚ་ལ་དང་ཆུའི་ནང་ནས་རིན་པོ་ཆེ་མང་པོ་འབྱུང་བ་ཡོད་ཟེར་འདུག དེ་ནས་བྱང་དུ་ཕྱིན་པ་ན། ཡུལ་དྲུག་གི་ཡ་གྱལ་ལི་ཡུལ་གྱི་རྒྱལ་བོ་མངའ་ཐང་ཤིན་ཏུ་ཆེ་བ་ཞིག་འདུག་པའི། ལྕགས་རི་གྲུ་བཞི་བའི་ཕྱོགས་རེ་ལའང་ཚོང་བའི་ཉིན་ལམ་དྲུག་དྲུག་འགྲོ་དགོས་པ་ཡོད་ཟེར། དེ་ནས་བྱང་དུ་ཕྱིན་པ་ན། སྟོད་ཧོར་གྱི་རྒྱལ་ས་དང་། སོགས་༼སོག༽པོའི་ཡུལ་གྱི་རྒྱལ་བོ་ལ་སོགས་པའི་ཡུལ་ཁམས་ཤིན་ཏུ་ཆེ་བ་མང་བོ་ཡོད། དེ་ནས་ཆུ་བོ་སིན་དྷུ་ནུབ་ནས་ཤར་དུ་འབབ་ཅིང་ཡོད་དེ། དེའི་ཕྱོགས་ཀྱི་ཧོར་གྱི་ཡུལ་ཕལ་ཆེར་ཁང་བ་མེད་ཅིང་། སྦྲ་དང་གུར་སོགས་ལ་བརྟེན་ནས་བསྡོད་༼སྡོད༽པར་འདུག དྲག་ཤོས་རྣམས་ལ་གུར་ཉིས་ཐོག་སུམ་ཐོག་ཡོད་པ། སྐྱེས་བྱེད་པའི་དུའ་སུ་རྔ་མོང་བརྒྱད་ཅུ་ཙམ་ལ་ཁལ་སྐལ་ནས་འགྲོ་སྡོད་བྱེད་པར་འདུག 

རང་ཡུལ་གྱི་སྐད་ཆ་བཤད་པ།
 
 
ལྔ་བ་རང་གི་སྐྱེས་ཡུལ་དབུས་སུ་བྱས་པའི་སྐད་ཆ་བཤད་པ་ནི། ཡུལ་མཐའ་ཀུན་ན་འབྲོག་དང་། ཀླུང་ཀུན་ན་ཞིང་དང་ཡུལ་དང་གྲོང་ཁྱེར་ནས་ཡོད་པ་ལ་གནག་རྟ་དང་འབྲུ་སོགས་རྟེན་པ་ཡོད། གཞན་ཡང་ལེགས་ཕྱོགས་ནས་བརྗོད་ན་ཧ་ཅང་ཚད་པ་ཚ་བའི་དུས་སུ་བསིལ་པ་བསྟན་པས་ཆོག་པ་དང་། སྐོམ་ན་ཆུ་བཏུང་རྒྱུ་དང་འཁྱགས་པ་མུར་རྒྱུ་ཡོད་པ་ཡང་། འབྱོར་ལྡན་དུ་ཡོད་པ་འགའ་རེ་སྟན་ནང་ཚང་ཅན་ཁོ་ནས་གདན་འདིངས་སུ་ཡོད་པ་དང་བཅས་པ་ནི་ཡོན་ཏན་ཙམ་དུ་མཐོང་། གཞན་ཡུལ་ཁྲིམས་ཀྱི་བྱ་བ་བྱེད་མཁན་མེད་པའི་སྟོབས་ཀྱི་རྒྱན་གོས་བཟའ་བཏུང་སོགས་རིང་གི་ཡིད་ལ་གང་དྲན་རྣ་བས་གང་ཐོས་ལོངས་སྤྱོད་བྱེད་པ་ནི། རྒྱལ་བོ་ཨུ་ཏྲ་ཡ་ནས་བུ་གཙུག་ཕུད་ཅན་རིན་པོ་ཆེའི་ཆར་འབབས་པ་དང་མཚུངས་སོ་སྙམས་མོ།། 
ཡང་གླང་༼གླེང༽མེད་ངོ་མཚར་ཆེ་བའི་གཏམ་ནི། གཙང་ཁའི་གཞུང་ན་ཕྱུག་༼ཕྱུགས༽མ་ཕལ་ཆེ་བ་ལ་ལོ་རེ་ལ་བེའུ་གཉིས་ 13.b གཉིས་ཁྲིད་ཅིང་། མཛོ་མོ་རེས་ཀྱང་གཟའ་༼བཟའ༽ཚང་མི་བདུན་རེ་སོས་པ་ཡིན་ཟེར། དེ་ནས་ལྷོ་ནུབ་ཏུ་སོང་བ་ན། རྒྱལ་མོ་རོང་གི་ཁ་སྟོད་ན། བན་བོན་གཉིས་ནུས་མཐུ་དང་ལག་མཐུ་གཉིས་ཀ་འགྲན་པར་འདུག་སྟེ། ཐོག་ནམ་མཁའ་ནས་སྲུང་ཀྱང་ས་འོག་ནས་ཡར་རྒྱབ་ཏེ་༼བརྒྱབས་ཏེ༽མི་གསོད་པ་ཡིན་ཟེར། ཁང་པའི་རྩེ་ལ་རྡོ་གཡམ་པ་ཆེན་པོ་མི་གཉིས་གསུམ་གྱིས་འདེགས་དགོས་པས་མནན་ནས་བཞག་ཀྱང་རླུང་པོས་བསྒྱེལ་ཐུབ་པར་འདུག སྒོང་གསུམ་ནས་ཕལ་ཆེར་ན་ལོངས་སྤྱོད་མི་མཁས་ཤིང་། དབུས་གཙང་ན་ཕྱིན་པའི་བཙུན་པ་སོགས་ཀྱི་༼ཀྱིས༽དབུས་གཙང་གི་ལུགས་ལྟར་ལོ་མགོ ལོ་མཇུག་འཁྱོངས་པའི་ཟ་ལུགས་བྱེད་པ་ན། ཀུན་གྱི་༼གྱིས༽ཁ་རུབ་བྱེད་ནས་དབུས་གཙང་གི་ཡི་དྭགས་དེ་དགོས་པ་འདུག ཡོད་དུས་མི་ཟ་ན་མེད་དུས་ཅི་ཟ་ཟེར་ནས། དེ་རིང་གང་ཡོད་པ་ཐམས་ཅད་ཡང་བརྫིས་ནས་ཟ་ཞིང་སོང་ནས། ཚ་གྲོ་དགོངས་དུས་ནས་ལྟོ་ཅི་ཡང་མེད་པར་སྡོད་ནས་འདུག འོར་རྒྱུ་བྱམས་པ་ཞེས་བྱ་བའི་ས་ན་ཞིང་རྨོས་པའི་ཀ་འོག་ནས་ད་ལྟར་ཡང་རྟོ་སྐུ་ཆགས་པ་དང་མ་ཆག་པ་མང་བོ་དོན་ཡོང་བའི་ས་ཆ་དེར་རྒྱ་མོ་བཟའ་ལ། བློན་པོ་འགར་གྱི་ལམ་བར་དུ་བུ་ཚ་བྱུང་བ་མ་སྐྱེས་ཀྱི་བར་དུ། ཡོལ་ནས་བསྡད་པ་ཡིན་ཟེར་ཡང་དེ་ནས་ཉིན་ལམ་གསུམ་ཙམ་ཕྱིན་པའི་ས་ཞིག་ན། བུད་མེད་ཁྱོ་མེད་པ་ཀུན་གྱི་༼གྱིས༽མི་ལ་ངོམ་པའི་འཕྱོར་ཆས་རང་གི་མཚན་མ་ལ་བྱེད་པར་འདུག 
ཡང་བྱང་ར་སྒྲེང་ན་ཆུ་ཧ་ཅང་བཟང་བའི་སྟབས་ཀྱི་༼ཀྱིས༽སྐྱེ་བོ་ཀུན་གྱི་༼གྱིས༽ཆུ་མ་ཐུབ་པ་ཡིན་ཟེར་ཏེ། ཕོ་དར་མོ་དར་ཀུན་ 14.a གྱི་རྐང་ལག་གི་འགོ་༼མགོ༽ཕྱིན་ཅི་ལོག་ཏུ་འཆུས་ས་འགའ་རེ་འདུག ཤུགས་ནག་འཐུག་པོ་ཅན་གྱི་ཆུ་ཡིན་འདུག་པས་ངན་དྲག་པ་ཡིན་ནམ། བཟང་དྲག་པ་ཡིན་ནམ་མི་ཤེས། ཉང་སྟོད་རྒྱལ་མཁར་རྩེ་ན་ལོ་དུས་ཀྱི་རིམ་གྲོ་ཆེན་པོར་ཚོགས་པའི་དུས་སུ། གཤེན་མོ་རྒན་མོ་ཞིག་གི་ས༼གིས༽བྱངས་ཏྲངས་༼བྱང་དྲངས༽ཏེ། མི་མང་བོ་ཚོགས་པའི་ཁྲོམ་དཀྱིལ་དུ། བུད་མེད་རྣམས་སྐད་གཙར་ནས་འབལ་མོ་འབལ་མོ་འབལ་མོ་ཟངས་ཀྱི་བྱ་ལེ་ཅན་ལ་ཧོ་ཧོ། ཞེས་འདོན་པར་འདུག་སྟེ། བུད་མེད་ཀྱི་ཁ་ཁྲེལ་ཆུང་བས་ཡིན་ནམ་སྙམ་མོ།། 
ལྷོ་ཕྱོགས་ཕག་རེ་ཁ་ན། མི་ཞིག་གི་མགྲིན་པ་འབྲས་ཀྱི་ན་ནས་ཆད་པར་གྱུར་ཀྱང་མ་ཤི་བས་ལྟོག་སྐོམ་བྱུང་བ་ན་ལག་པས་བྲང་ལ་ཧྲད་ཧྲད་བྱེད་པར་འདུག་པའི་དུས་སུ། གཉེན་འཁོར་གྱི་རྩམ་འདུར་མགྲིན་པའི་བུག་པ་ནས་མར་བླུག་པར་འདུག ཅེས་མི་མང་པོས་མཐོང་བར་འདུག་པའི། ལས་བཟང་ངན་གྱི་འབྲས་བུ་མ་ཟད་ན་རྐྱེན་གྱི་༼གྱིས༽སྐྱེ་ཤི་བྱེད་པ་ཡང་དཀའ་བ་ཞིག་ཡོད་འདྲ་སྙམ་མོ།། ཡང་སྙེ་ནམ་ན་ཉིན་ལམ་ཕྱེད་ཙམ་ཡོང་བའི་རི་གཟར་པོ་ཞིག་གི་ལྟེབ་ལ་ལམ་ཞིག་པའི། དེར་མ་རྐྱང་གདོང་ཐུག་ན་ཡང་དབང་ཆུང་བ་ཞིག་ལམ་ཡངས་ས་ཞིག་ཏུ་གཟུར་ཏེ། ལོག་དགོས་པར་འདུག་པས་ལམ་དེ་ཁོ་ན་འཇིགས་པར་འདུག བྱང་གི་ཚྭ་མཚོ་སོགས་ནས་བྱུ་རུ་དཀར་པོ་རུ་བརྫུ་ཐུབ་པའི་རྡོ་འཕྲེང་དཀར་པོ་ལ་ཆས་བཟང་ངན་གྱི་རྒྱན་བྱེད་པ་ཐོ་རེ་དབུས་གཙང་གི་གཞོང་༼གཞུང༽ན་ཡོད། བོད་ཀྱི་བྲག་རི་གཟར་པོ་དང་གང་༼གངས༽ཆེ་བ་སོགས་ལ་རིན་པོ་ཆེའི་རིགས་མང་པོ་ཡོད་འང་། ཕ་ལམ་སོགས་མེད་པའི་སྐྱོན་གྱིས་བད་མ་ཆོགས་ཡིན་འདུག་ཅིང་། ཆུ་ཤེལ་བཟང་བོའི་རྡོ་རིགས་མང་པོ་ཡོད་པ་ནི། གངས་རི་ཁ་བྱང་དུ་བསྟན་པ་འཁྱག་པ་ཞུ་ 14.b མ་ཐུབ་ནས་ལོ་སྟོང་ལོན་པ་ན་ཆུ་ཤེལ་དུ་འགྲོ་བ་ཡིན་ཞེས་རྒྱ་གཞུང་ཚད་མར་བྱེད་པ་འགའ་ལ་སྣང་སྟེ་འགྱུར་ཁ་ཅིག་ཏུ་འགྱུར་མ་དག་པ་ཡིན་ཟེར་སྐད་དོ།། 
ཡང་ཁོ་བོས་ཡུལ་ཁ་ཕ་བྱ་ན། དབྱར་ཁ་གསེར་སྒྲུབ་ཏུ་ཕྱིན་པས་ན། མི་ཉག་མོ་ཡིན་ཟེར་བའི་ཁམས་བཙུན་མ་ས་འོག་གཏེར་རྣམས་མཐོང་བ་ཞིག་གིས། ཁྱོད་རང་བལྟ་མོ་ལྟ་ན་ངས་བསྟན་ཆོག་ཟེར་ནས་ཕྱིན་པས། རྒྱ་མཚོའི་ནང་མཐའི་ངོས་ཀྱི་མཐའ་དང་ཁོར་ཡུག་ལ་འདི་ནི་ནུབ་བ་ལང་སྤྱོད་ཡིན་ནོ།། འདི་ནི་བྱང་སྒྲ་མི་སྙན་ཡིན་ནོ།། འདི་ནི་ཤར་ལུས་འཕགས་ཡིན་ནོ།། འདི་ཡི་ཡུལ་ན་འདི་འདྲ་ཡོད་ཅེས་འཆད་ཅིང་། འགྲོ་བའི་ཡུན་ལ་ཇ་སྦྱོར་གཅིག་ཙམ་རེ་འོང་བར་འདུག དེ་ནི་གཞན་སྟོབས་ཀྱི་༼ཀྱིས༽ཡིན་ཏེ། གཞན་སྟོབས་བྱ་བ་ཀྱི་༼ཅི༽ལ་ཟེར་ན་སྙོམ་༼སྙམ༽ན། དཔེར་ན། ཐང་ཆད་པ་ལ་རྟ་ལ་ཞོན་ནས་ཐག་རང་༼རིང༽པོའི་སར་འགྲོ་བ་དང་། ཆུ་ཆེན་པོ་ལ་གྲུ་ཟམ་པ་སོགས་ལ་བརྟེན་ནས་གོས་ལྷམ་ཤ་གསུམ་ཆུས་མ་རེག་པར་ཕ་རི་ལ་སླེབས་པ་དང་དེ་འདྲ་བ་ལྟ་བུ་ལ་ཟེར་བ་ཡིན་ནོ།། རྨི་ལམ་རྫུན་བཤད་སྒྱུ་མའི་སྒྲ་དབྱངས་ཆེན་མོ་ལས་རང་ཡུལ་གྱི་སྐད་ཆ་བཤད་པའི་ལེའུ་སྟེ་ལྔ་བའོ།།

ཐ་མར་དགེ་བ་མཇུག
 
 
མཛད་བྱང་།
 
 
དེ་ལྟར་ཁོ་བོ་ནི། རང་དང་གཞན་གྱི་སྟོབས་ལ་བརྟེན་ནས་མི་སྲིད་པ་སྣ་ཚོགས་མཐོང་མོད་ཀྱི་སྤྱིར་ཡང་ལས་བཟང་ངན་གྱི་འཕེན་པས། དངོས་པོ་གཅིག་ལ་ཡང་བལྟ་ཚུལ་དང་མཐོང་ཚུལ་མི་འདྲ་བ་དུ་མ་འབྱུང་བར་ཚད་མ་གྱུར་བས་གསུངས་ཤིང་། རང་གིས་མྱོང་བས་གྲུབ་པོ།།  དེས་ན་གཞན་ནི་མི་བདེན་ལ།  ཁོ་བོ་ནི་བདེན་པ་ཁོ་ནའོ་སྙམ་དུ་མི་བྱ་སྟེ། དེ་ནི་བླུན་པོའི་ལོག་རྟོགས་ཡིན་པས། ཤེས་ལྡན་རྣམས་ཀྱིས་ཞིབ་ཏུ་དཔྱད་ཅིང་གཞིག་པར་བྱ་དགོས་སོ།། 
མི་སྲིད་དགུ་སྲིད་སྲིད་པ་འདི།།
མི་མཐོང་དགུ་མཐོང་ཁོ་བོའི་མིག།
མི་ཐོས་དགུ་ཐོས་ངོ་མཚར་གཏམ།།
མི་བྲི་དགུ་བྲིས་ཡི་གེར་བཀོད།།
ཞེས་པ་འདི་དང་འདི་འདྲ་བདག་བློར་མི་ཤོངས་ཤིང་། བདེན་པར་མི་འཛིན་པ་རྣམས་ལ་སྡིག་པ་བསོག་པའི་རྒྱུ་རུ་མ་གྱུར་ཅིག དགེའོ།། བཀྲ་ཤིས་དཔལ་འབར་འཛམ་གླིང་རྒྱན་དྲུག་ཤོག
 
 
ཟུར་བརྗོད།  
 
 
མ་ཕྱི་ཡིག་རྙིང་དབུ་མེད་ལག་བྲིས་མ་རྩིས་འཁོར་དུ་གཏག་ཡིག  མཁྱེན་ཡངས་སྐུ་ཞབས་དགེ་འདུན་རབ་གསལ་ལགས་ཀྱིས་མཁོ་སྤྲོད་གནང་བ་ལྟར།  བེ་རི་རིག་པའི་རྡོ་རྗེས་ས་བཅད་གསར་དུ་བསྒྲིགས་ཤིང་དག་པར་གཏན་ལ་ཕབ་པོ།།

དཔར་བྱང་སྨོན་ཚིག  
 
 
རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།
གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།
ཚིག་གི་གཟེགས་མ་རེས་ཀྱང་དུག་གསུམ་གྱི།།
དྲི་མ་ཡོངས་འཁྲུད་ལེགས་བཤད་བདུད་རྩི་འདི།།
དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།།
ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།།
གདངས་ཏེ་རྒྱུད་ལྔའི་འགྲོ་བ་མ་ལུས་པ།།
ངེས་ལེགས་ནོར་བུའི་མཛོད་ལ་དབང་འབྱོར་ཤོག།
ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེང་གེའི་རིང་ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས་ནས།   ནང་བསྟན་གྲུབ་མཐའ་རིས་མེད་ཀྱི་གསུང་རབ་རྣམས་དཔར་དུ་བསྐྲུན་དང་བསྐྲུན་འགྱུར་གང་ལ་འང་སྦྱར་ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་རྒྱ་མཚོས་སྦྱར་བའོ།།

